
hh
5  €  •  2 0 1 6 k o  A P I R I L A  •  E U S K A L  H E Z I K E T A R A K O  A L D I Z K A R I A

2O
7

hik hasi

Bullyinga
Iraun Haur Eskola
Biodantza irakasleentzat
Galdeidazu: eskoletan haurrak 
berdintasunean hezteko gakoak
‘3txulo’ telebista saioa
Gaizka Aranguren

CARLES PARELLADA

Eskolan gertatzen den guztiak bizitzarekin 
lotuta egon behar du”





hik hasi   I  207. zenbakia. 2016ko apirila   I   3

5 EDITORIALA
Gure ekarpena egitea dagokigu 
herri gisa

6 ALBISTEAK

10 GAI NAGUSIA

Bullyinga. Guztiak kaltetzen  
dituen biolentzia

20 ELKARRIZKETA
CARLES PARELLADA
“Pertsona guztiek dute beren 
bizi-sistemetan leku bat izateko 
eskubidea, familian edo taldean 
leku bat izatekoa: ikasleek,  
ikasgelan; gurasoek, eskolan...”

28 ESPERIENTZIAK 
Iraun Haur Eskola

32 EKARPENAK 
Biodantza

36 GALDEIDAZU
LUIXA REIZABAL  
ARRUABARRENA
Zein gako nagusi izan behar  
ditugu kontuan, eskoletan  
haurrak  berdintasunean  
hezteko?

39 ARGITALPENAK

40 PROPOSAMENA
‘3txulo’ telebista-saio berria

42 ATZEKO ATETIK
Gaizka Aranguren

GAIA / 10

BULLYINGA
EHUko Psikologia katedradun Maite Garaigordobilek bullyingak eta 
ziberbullyingak EAEn utzitako arrastoa aztertu du azken 20 urteetan, 
eta Jakiundek antolaturiko jardunaldietan aurkeztu du ikerturikoa. 
Bullyingari aurre egiteko biktimaz gain erasotzaileekin nahiz biolen-
tzia-egoeren ikusle direnekin lan egiteko beharra azpimarratu du. 

CARLES PARELLADA
Pedagogia sistemikoan aditua da pedagogo, psikomotrizista eta irakasle 
katalana. Hain zuzen, Bert Hellingerren enfokearen transmisioan 
erreferente nagusienetarikoa da. Harremanak eta alderdi emozionalak 
nahiz kognitiboak, kontzienteak nahiz inkontzienteak, aztertu ditu bere 
jardun pedagogikoan.

“Haur baten garuna ikusten duzu geldirik dagoenean, eta 
aktibatuta dauden guneak oso gutxi dira. Mugitzen ari den haur 
baten garunean ia gune guztiak daude aktibatuta” Heike Freire

Z eresan handia sortu dute 2015ean 
EAEn jasotako ebaluazio diagnos-
tikoen emaitzek. Izan ere, zien-
tzietako atalean izan ezik jaitsiera 

gertatu da beste lau ikasgaietan: euskaran, 
gaztelanian, ingelesean eta matematikan. 
Euskararen kasuan, gainera, 2009ko diagno-
si neurketetatik hona izan diren emaitzarik 
kaskarrenak izan dira.

Cristina Uriarte Eusko Jaurlaritzako 
Hezkuntza sailburuaren esanetan, “emai-
tzen eboluzioa ez da desio zena, baina joera 
egonkorra da, hamar punturen barruan 
baitaude gorabeherak. Estatistika aldetik, 
arrazoizko gorabeherak dira”. 

ELA, LAB eta STEILAS sindikatuentzat, 
bestalde, krisi ekonomikoaren aitzakian 
hartutako neurrien ondorio dira emaitzak: 
sortzen dugun aberastasunaren % 3,6 inber-
titzen da hezkuntzan, 2009an % 4,3 inber-
titzen zenean, eta, Europar Batasuneko 28 
estatuen batezbestekoa % 5 denean; geletako 
haur-kopurua handitzen joan da; ordezkape-
nak ez dira ziurtatzen; prestakuntzarako eta 
hezkuntza behar berezietarako baliabideak 
murriztu egin dira; hiru irakasletatik bat 

behin-behineko egoeran ari da lanean... 

Hezkuntzan, oro har, prozesu luzeen ondorio 
izaten dira emaitzak. Eta, Europar Bata-
sunak duela zazpi urte egindako azterketa 
batean zera ondorioztatzen zen: hezkuntzan 
inbertitzen den euro bakoitzeko 2,9 euroko 
etekina sortzen dela.

Hori hala izango den arren, aipatzen ez 
diren, eta, aldi berean, emaitzetan eragin 
handia duten beste hainbat gai azpimarratu 
nahi genituzke:

•	 Zer herri mota nahi dugun era kolekti-
boan irudikatzea.

•	 Zer jendarte mota nahi den adostea eta 
hori jorratzeko baliabideak jartzea.

•	 Etxearen, eskolaren eta ingurukoen arte-
ko elkarlana modu praktikoan garatzea.

•	 Eskoletako hezitzaile-taldeak egonko-
rrak eta proiektuan inplikatuak izatea.

•	 Prestakuntza, irakasteko modu memoris-
tikotik eraikitzailera igarotzea...

Horrek	guztiak,	konfiantza,	gardentasuna	eta	
gertuko gestioa eskatzen du. Eta, herri beza-
la	pentsatzea,	adostea	eta	planifikatzea.

Gure ekarpena egitea dagokigu 
herri gisa

ed
ito

ria
la

HEZKUNTZAN, ORO HAR, EPE LUZEAN 
IKUSTEN DIRA EMAITZAK. HERRIAREN 
ANTOLAKETAN ERDIGUNEAN DAGOEN 
EDO EZ, ZENBAT ETA NOLA INBERTITZEN 
DEN, HORREN ARABERA IZATEN DIRA 
HEZKUNTZAREN EMAITZAK.



<<<<<<

ITUNPEKO SAREAN         
DAUDEN ETORKINEN 
SEME-ALABEN 
EHUNEKOA URRITU 
EGIN DA EAE-N
Sare publikoan zeuden orain dela bost 
urte ikasleen % 69,75; % 72,4 gaur 
egun. Itunpekoan kontrakoa da bidea: 
familia etorkinen umeen % 30,25 
hartzen zituzten orduan; % 27, 52 
hartzen dituzte orain. Askotan salatu 
izan da familia etorkinen seme-alabak 
sarriegi ikastetxe bakan batzuetan 
pilatzen direla, eta hori bera erakutsi 
dute datuek. Cristina Uriarte Eusko 
Jaurlaritzako Hezkuntza sailburuaren 
esanetan, “ezin da pozik egon egoera 
horrekin; kezkatzeko modukoa da”.

Baxoa euskaraz egiteko eskubidea 
galdegin dute Baionan
Ehunka ikasle bildu ziren martxoaren erdian Baionako Herriko Etxearen 
aitzinean “eskola euskaldunaren bidean” baxoa euskaraz egiteko eskubidea 
eskatzeko. Gaur egun Historia-Geografia eta Matematikako ikasgaiak soilik 
egin ditzakete euskaraz ikasketen bukaerako azterketa horretan. Pixkanaka 
gai gehiago euskaraz egin ahal izatea espero dute.

IRUÑEKO HAUR-
ESKOLETAN 
EUSKARAZKO 
NAHIKOA TOKI EZ 
DELA SALATU DUTE 
Haurrak etxetik gertu utzi edo eus-
karaz matrikulatu. Hautu hori egin 
behar izan dute Iruñeko familia askok 
orain arte, bi haur-eskolatan soilik 
baitzegoen euskarazko eskaintza. 
2016-2017ko ikasturtetik aurrera, 
eskaintza bikoiztu egingo da; hama-
zazpitik lautan eskainiko dute euska-
razko irakaskuntza. Iruñeko Udalaren 
erabakiak ika-mika handia sortu du. 
Guraso eta langile batzuek “bidega-
bekeriatzat” jo dute aldaketa. Ez da 
iritzi berekoa Iruñeko euskalgintza: 
“Oraindik eskaera errealetik urrun 
gaude”, salatu du. 

Mobilizazio jendetsuak egin dituzte 
ikasleek LOMCEren kontra
IA Ikasle Abertzaleak taldeak deituta, azken urteetako mobilizazio jendetsue-
nak egin dituzte unibertsitate, institutu nahiz lanbide heziketako zentroetako 
ikasleek. Eusko Jaurlaritza eta Nafarroako Gobernua LOMCE legea aplikatzen 
ari direla salatu eta hezkuntza-sistema propioa aldarrikatu zuten martxoaren 
erdian egin zituzten protestetan. Mobilizazioei indarrarekin erantzun zien 
Ertzaintzak eta hamairu gazte atxilotu zituen.



Martxoaren 28tik apirilaren 2ra, zenbait euskal irakasle Tallinen, Estoniako 
hiriburuan, izan dira hango hezkuntza-sistema ezagutzen, Hik Hasik antola-
tutako bidaia pedagogikoan. Finlandiako sistema bezain ezaguna ez bada ere, 
haren atzetik Europan hezkuntza-arloan emaitzarik onenak lortzen dituen 
herrialdea da Estonia. 1991n independentzia lortu zuenetik, hezkuntzari 
berebiziko garrantzia eman diote herritarrek eta hizkuntza berreskuratzeko 
eskoletan lan handia ari dira egiten. 

Estonian, derrigorrezko hezkuntza 7 urterekin hasten da, eta 9 ikasturte 
hartzen ditu: ikasleek eskolan egon behar dute 17 urte bete arte. Esto-
niako Hezkuntza Sistemak Haur Hezkuntza, Oinarrizko Hezkuntza, Biga-
rren Hezkuntza, Lanbide Hezkuntza, Goi Mailako Hezkuntza eta Helduen 
Hezkuntza hartzen ditu bere gain. Ikastetxe gehienak estatuko gobernuak 
edo udal gobernuek sortuak dira, eta bakan batzuk kapital pribatuarekin. 
Estatuko Hezkuntza Ministerioak ezartzen ditu ildo nagusiak: nortasuna-
ren, familiaren eta estoniar nazioaren garapena bultzatuko duten baldintza 
egokiak sortzea; Estoniako kultura, politika, ekonomia eta gutxiengo etnikoen 
garapena bultzatzea; herritartasun balioak irakastea; eta, azkenik, bizitza 
guztiko ikasketa- tradizio nazionala sortzeko baldintzak eskaintzea. Alabaina, 
udal bakoitzak bere hezkuntza- batzordea du, eta bere hezkuntza- politika 
garatzeko eskumena du.

HIZPIDE IZAN DA
Euskal irakasle taldea 
Estonian izan da hango 
hezkuntza ezagutzen

Iturria: Berria egunkaria

EAE-KO IKASLEEN 
EBALUAZIO 
EMAITZEK 
OKERRERA 
EGIN DUTE
Ikasleen emaitzetan jaitsierak azaldu 
dira Eusko Jaurlaritzak egindako 
2015eko ebaluazio diagnostikoan. 
Lehen Hezkuntzako 4. mailako eta 
DBHko 2.eko ikasleei egiten diete pro-
ba aldian-aldian, eboluzioa zein den 
ikusteko. Zientziako atalean izan ezik, 
jaitsierak agertu dira beste lau arloe-
tan: euskaran, gaztelanian, ingelesean 
eta matematikan. Euskararen ka-
suan, gainera, ebaluazioa egiten hasi 
zirenetik izandako daturik eskasenak 
jaso dituzte. 10 urterekin, euskarazko 
gutxieneko mailara ez da heltzen 
ikasleen % 36; 14 urterekin % 46a da. 
Bide beretik, maila aurreratua duten 
estudianteak ere inoiz baino gutxiago 
dira 2015ean: Lehen Hezkuntzan,  
% 26, eta DBHn, % 16. 

LOMCE-REN 
AZTERKETEI 
PLANTO EGITERA 
DEITU DUTE
ELA, LAB, STEE-EILAS, CCOO eta UGT 
sindikatuek bat eginda Heziberri plana 
salatu dute eta Eusko Jaurlaritza Le-
hen Hezkuntzako 3. mailan egitekoa 
den azterketari planto egitera deitu 
dute. Sindikatuek eskoletan hainbat 
dinamika martxan jartzeko asmoa 
dute. Hala ere, argi utzi nahi izan dute  
azken erabakia ikastetxe bakoitzarena 
izango dela.



>>>>>>
HEZKUNTZAK DITUEN ERRONKEN 
INGURUAN HAUSNARTZEKO ZIKLOA 
ANTOLATU DU SORTZEN ELKARTEAK

Eskolaharria, biharko herria izenburupean, euskal hezkuntzak dituen 
erronken inguruan hausnartzeko hitzaldi-zikloa ari da egiten Sortzen Elkartea. 
Martxoaren 17an hasi zuen jardunaldia ikasle euskaldun eleaniztunen inguruko 
saioarekin. Apirilaren 7an, berriz, euskal eskola publikoari buruzko mahai-
ingurua egingo da Donostiako Koldo Mitxelena kultur gunean, 18:30etik 
20:30era. Bertan, Sortzen elkarteko koordinatzaile Bego Bitorikak ez ezik, LAB 
sindikatuko Iker Garinek, STEE-EILASeko Aitor Idigorasek eta ELAko Xabier 
Irastorzak hartuko dute parte. Azkenik, apirilaren 21ean, eskola herritarren eta 
parte hartzaileen inguruko solasaldia egingo da Hernaniko Biteri Kultur Etxean, 
18:30etik 20:30era. Marian Bilbatua Mondragon Unibertsitateko irakasle ohia 
eta Gari Torregrosa Iruñeko Udaleko Izartegi Haur Eskolako zuzendaria ariko 
dira hizlari lanetan. 

EASO POLITEKNIKOAK HAUR 
HEZKUNTZAKO TAILERRAK ANTOLATU 
DITU APIRILAREN 19TIK 28RA
Urteroko legez, Easo Politeknikoak Haur Hezkuntzako hezitzaileei zuzen-
duriko sei tailer antolatu ditu apirilaren 19tik 28ra. Besteak beste, ondoko 
gaiak landuko dituzte: curriculum berria, gaitasun handiko ikasleak, haur-
eskoletako egiturak eta materialak, hizkuntza zailtasunak, haur-sexualitatea, 
transexualitatea haurtzaroan edota arreta goiztiarra. Saio guztiak 17:30etik 
19:15era egingo dira Donostiako Easo Politeknikoan bertan (Aitzol parkea 2). 
Eusko Jaurlaritzak homologatutako tailerrak dira. Izen ematea www.easo.eus 
webgunean egin daiteke. Informazio gehiagorako, berriz, administratzailea@
easo.eus helbidera idatzi behar da, edota 943 455 422 zenbakira deitu.

EUSKARAREN 
INGURUAN 
GOGOETA EGITEKO 
‘ZUBIDEIAK’ 
ESPAZIO IREKIA 
EGINGO DA 
“Zer aukera ematen ditu euskarak 
elkarrenganatzeko? Nola aurrera 
egin? Zer da euskara zuretzat? Zerta-
rako balio dizu? Elkarrengana hurbil- 
tzen gaitu euskarak ala elkarrengan-
dik urruntzen? Nola gainditu ditzake-
gu euskara zubian ditugun oztopoak? 
Zelako harremana izan behar dute 
euskarak eta Euskal Herrian bizi diren 
espainolak, frantsesak eta beste-
lako hamaika hizkuntzak? Zer egin 
dezakegu euskara oinarri hartuta, 
bestelako gizarte baterantz urratsak 
egiteko?”, galdera horiei erantzuteko 
xedez Zubideiak gune irekia egingo da 
maiatzaren 7an, 9:30etik 18:00etara 
EHUren Bizkaiko Campusean, Leioan. 

Saioa gune irekiko metodologia 
erabiliz egingo da. Hala, partaideek 
nahi dituzten gaiak proposatu ahalko 
dituzte jardunaldiaren hasieran. Gero, 
gai bakoitzari heltzeko 90 minutuko 
tartea izango da. Gai bakoitzaren 
gainean izaten den elkarrizketen 
inguruko txostenak bete eta egunean 
bertan partaide guztien eskura jarriko 
dira.

Topaketa euskaraz, gaztelaniaz eta 
frantsesez izango da. Saioan parte 
hartzeko izena eman behar da aurrez, 
eta egunean bertan 10 € ordaindu 
behar dira (katerina barne). Umeekin 
joateko aukera dago. Izena emateko 
edo informazio gehiago eskuratzeko 
zubideiak@gmail.com helbidera idatzi 
daiteke edota 674345756 telefono 
zenbakira deitu.

HIZPIDE IZANGO DA
0-3 ZIKLOKO HEZITZAILEEI BIDERATURIKO 
BI URTEKO FORMAZIOAN MATRIKULA 
EGITEKO EPEA ZABALIK DA
0-3 urte bitarteko haurrekin lanean aritzen diren hezitzaileei zuzenduriko 
bi urteko formazioa eskainiko du Hik Hasik, laugarren aldiz. Formazioak hiru 
oinarri nagusi izango ditu:

1. Emmi Pikler. Juanjo Quintela psikologoak koordinatuko du.
2. Loris Malaguzzi. Alfredo Hoyuelos UPNAko irakasleak koordinatuko du.
3. Formazio pertsonala. Alvaro Beñaran psikomotrizistak koordinatuko du.

Ikaslerro bakoitzean, gaian adituak diren Euskal Herriko nahiz kanpoko 
hezitzaileek emango dute prestakuntza. Matrikulazioa egiteko epea irekita 
dago jada. Interesa duenak maiatzaren 6 arte edukiko du izena emateko 
aukera www.hikhasi.eus webgunearen bidez.
,

MUGIMENDU LIBREA 
ETA JARDUERA 
AUTONOMOAREN 
INGURUKO SAIOA 
APIRILAREN 9AN 
Haurreskolak Partzuergoak antola-
tuta, mugimendu librearen, jarduera 
autonomoaren eta hezitzaileen rola-
ren inguruan formazio-saioa egingo 
da apirilaren 9an Eibarren. Hasteko, 
Nuria Ferrando psikomotrizista eta fi-
sioterapeutak haur txikien mugimen-
du librearen oinarriak azalduko ditu. 
Ondoren, Mañariko haur-eskolako eta 
Bilbo-Basurto haur-eskolako espe-
rientziak ezagutu ahalko dira jarduera 
autonomoaren eta hezitzaileen rola-
ren inguruan, hurrenez hurren. Eta 
amaitzeko, espazioen prestaketaz eta 
prozesuen akonpainamenduaz hitz 
egingo dute Leire Irigibel eta Txusma 
Azkona Euskal Herriko Pikler Lóczy 
elkarteko kideek.

JOLASAREN 
GAINEKO 
HAUSNARKETA 
EGINGO DA ORION
Apirilaren 23an eta 24an, Jolas es-
pontaneoari begirada sakon bat izen-
burupean, jolasarekin erlazionaturiko 
zenbait alderdiri buruzko hausnarketa 
egingo da Orioko Salatxo aretoan (San 
Nikolas kalexka 14 - Eusko Gudari 1etik 
sartuta). Elena Cruces eta Julian Ma-
guna ariko dira gidari lanetan. 45 €-ko 
prezioa du eta informazio gehiago-
rako edo izena emateko kimabefor-
makuntza@gmail.com helbidera idatzi 
behar da. 

REGGIO EMILIAKO LEHEN HEZKUNTZAREN 
BERRI EMANGO DUTE APIRILAREN 16AN
Italiako Reggio Emiliako Udal Haur Eskolek, 0-6 urte artekoek, ospe handia 
dute mundu osoan. 50 urteko ibilbidea egin eta gero, duela 6 urte, Lehen 
Hezkuntzako proiektua garatzen hasi ziren. Reggio Emiliako Lehen Hezkuntza 
nolakoa den ezagutzeko jardunaldia egingo da apirilaren 16an, Donostiako 
EHUn Hik Hasik antolatuta. 



Bullyingaren eta ziberbullyingaren ondorio lazgarrienak suizidioa eta 
biktimaren heriotza dira. Halako gertaera batek bultzatu zuen eskola-
jazarpenaren inguruko lehendabiziko ikerketa, Norvegian, 1973an. Dan 
Olweusek egin zuen. Eta halako gertakari dramatikoak dira, herrialde 
guztietan —eta baita, beraz, Euskal Herrian ere— bullyingaren ikerketak 
eta esku-hartze instituzionalak bultzatzen dituztenak. Suizidioak eta 
heriotzak iceberg-aren punta dira: ondorio horretara iritsi gabe ere, 
eskola-jazarpenak eragin lazgarriak ditu gure ikastetxeetako ehunka 
haurrengan, izan biktima gisa, baina baita biolentzia praktikatzen duten 
erasotzaileengan eta baita ikusleengan ere. 



B
iolentziak, indarkeria matxistak, etxeko bortizke-
riak, lanekoak, politikoak, aisialdiko indarkeriak, 
eskolakoak… izan harremantzeko-bide gisa edo izan 
pertsonen arteko gatazkak konpontzeko baliabide, 

ondorio mingarri eta suntsigarriak ditu. Baina Maite Garai 
gardobil EHUko Psikologia katedradunak ohartarazi du 
indarkeriak haurrei eta nerabeei eragiten dienean, kalte 
fisiko zein psikologikoa are kaltegarriagoa dela. Garaigor-
dobilek 1996az geroztik bullyingaren ikerketan dihardu. 25 
libururen egilea da (berriena Programa de intervención para 
prevenir y reducir el ciberbullying, Vanesa Martinez-Val-
derreyrekin, Piramide, 2015) eta bullyinga prebenitzeko eta 
gaian esku-hartzeko hainbat ikerketa eta programa zuzendu 
ditu. Berriki, Jakiundek eta Donostia 2016k antolaturiko 
Indarkeria gazte-jendean: biktimak ala borreroak jardunal-
dian parte hartu du. “Ekintza biolento bat jasaten duen haur, 
nerabe edo gazte batek, unean bertako ondorio mingarriaz 
gain, jokabide biolentoaren mekanismoa barneratzen du. Eta 
esperientzia horrek mundua indartsuenaren legearen arabera 
mugitzen dela ulertarazten dio; ikuskera hori, gainera, 
bizitako esperientzia biolentoaz gain, komunikabideen bidez 
jasotzen ditugun gertaera belikoek sostengatzen dute”. Ala-
baina, askotan fokua eurengan jartzen ez bada ere, biktima 
kaltetzeaz gain, jazarpenak erasotzaileei eurei ere egiten 
die luzera begirako kaltea: indarkeria gauzak erraz lortzeko 
bidea dela barneratzen dute, eta txikitatik bortizkerian oina-
rrituriko harremanak eraikitzen ikasten dute. 

Zer da bullyinga?

Olweusek 1973an egin zuen lehen ikerketatik gaur arte 
nazioartean egin diren ehunka lan aztertu ditu Garaigordo-
bilek, eta berak ere bere taldearekin hainbat ikerketa egin 
ostean, lau ezaugarri hauen bidez definitzen du jazarpena:
1. Biktima babesgabe jazarri bat dagoen egoeraz ari gara, 

non erasotzaile batek edo batzuek hainbat jokaera 
agresibo dituzten biktimaren aurka. Erasotzaileak min 
emateko asmoa dauka, ankerkeriaz jokatzen du edo 
jokatzen dute erasotzaileek, sufriarazteko.  

2. Jazarpena ez da eraso zehatz bat, portaera erasokor bat 
da, maiztasun bat dauka denboran, eta, jarraikorta-
suna duen indarkeria fisiko eta mentala da. 

3. Gainera, ez da erasoa gertatzen den unean bertan soilik 

GAIA: 

BULLYINGA
Guztiak kaltetzen dituen biolentzia

Maite Garaigordobil

“Bullyingaren 
ikusleak mugiaraztea 
lortuko bagenu, 
eskola-jazarpenaren 
arazoa gainditu ahal 
izango genuke”



min egiten duen jokabide bat, baizik eta biktima uneoro 
dago nahigabeturik etorkizunean etor daitezkeen era-
soen beldur. 

4. Biktimaren eta abusatzailearen edo erasotzailearen edo 
erasotzaileen artean botere desberdinkeria dago, des-
berdinkeria fisiko, sozial edota psikologikoa. Mendeko-
tasun eta sumisio harreman bat dago erasotzailearen eta 
biktimaren artean.

Lau bullying forma bereizten ditu Garaigordobilek:
•	 Fisikoa: Erasotzaileek jazarpen fisikoa egiten dute 

biktimaren gorputzaren kontra: jo egiten dute, kolpatu, 
bultzatu, ukabilkadak eman; baina jazarpen fisikoa, izan 
liteke biktimaren ondasunen aurkakoa ere: gauzak la-
purtzen dizkiote, ezkutatu edo hondatu egiten dizkiote. 

•	 Hitzezkoa: Iraindu egiten dute, goitizenak jartzen diz-
kiote, bere izena zikintzen saiatzen dira, edota biktimaz 
gaizki esaka aritzen dira. 

•	 Eraso soziala: Baztertu egiten dute, ez diote parte 
hartzen uzten, taldetik isolatzen dute.

•	 Jokabide agresibo-psikologikoa: Biktimarengan 
segurtasun-gabezia eta beldurra eragiteko helburuz 
egindako erasoak dira, autoestimua hondatzeko. Xan-
taia egiten diote, mehatxu, barre egiten diote, umiliatu 
egiten dute... Jazarpen modu guztiek eragin psikolo-
gikoa dute biktimarengan.

Lau horiez gain, azken hamarkadan beste bullying mota bat 
garatu da: ziberbullyinga. Jazarpen digitala, ziberjazarpena, 
jazarpen elektronikoa edo jazarpen teknologikoa ere deitzen 
zaio, informazio- eta komunikazio-teknologiak baitira 
jazarpen hau gauzatzeko bitartekoak, nagusiki Interneta eta 
sakelako telefonoa. Honako hauek dira ziberakosatzaileek 
ziberbiktimen aurka egiten dituzten ekintza batzuk:
1. Irainak: testu-mezuak bidaltzen dizkiete sakelako 

bidez edo Internetez mehatxu eginez (esate baterako: 
“hobe litzateke hilko bazina”, “akabatuko zaitugu”, 
“kontuz ibili”...), irainduz, gutxietsiz, beldurtuz. Irain 
horiek, edo informazio okerra, gezurrezkoa, konprome-
tigarria foro irekien bidez ere zabal ditzakete ziberera-
sotzaileek. 

2. Xaxatzea: Irain eta mehatxu mezuak ehunka eta milaka 
direnean.

3. Izena zikintzea: Biktimaren argazkiak manipulatzen 
dituzte pertsona horren irudi faltsu eta lotsagarria za-
baltzeko sakelako bidez edo Internetez (esate baterako: 
nerabe baten argazkia manipulatu eta haurdun dagoela 
sinetsaraztea, edo ekintza sexualak egiten balego bezala 
erakustea...)

4. Ordezkatzea: Euren helbide elektroniko edo sare 

sozialetako pasahitza lapurtzen diete biktimaren kon-
taktuei mezu lotsagarriak bidaltzeko eta haiek haserre-
tzeko. Edota, biktimaren izenarekin eta argazkiarekin 
“itsusiena” edo “lodiena” edo “tuntunena” aukeratzeko 
lehiaketetan izena eman eta biktima etengabe izenda-
tzen dute. 

5. Informazio konprometigarria zabaltzea: Biktimari 
buruzko informazio konprometigarria edo gezurrezkoa 
eta iraingarria zabaltzea telefono bidez edo sare sozia-
letan.

6. Bazterketa: Sare sozialetan (Facebook, Twitter, Tuen-
ti...) ez diote parte hartzen uzten. 

7. ‘Happy slapping’ edo jipoi alaia: Biktimari eraso 
fisiko bat egiten diote eta bideoz grabatzen, ondoren 
telefonoz edo Internet bidez zabaltzeko.

Garaigordobilen arabera, hainbat faktorek bultzatu dute 
ziberbullyinga gero eta ugariagoa izan dadin: batetik, tekno-
logia berrien eskuragarritasuna; ziberespazioak sozializazio-
espazio gisa irabazi duen lekua; biktima eta erasotzailea ez 
daudenez aurrez aurreko egoera batean, zibererasotzaileek 
eragindako minaren hautemate txikiagoa dute; erasotzaileek 
inpunitate-sentsazio handiago dute IKTek eskaintzen duten 
anonimotasunari esker. Eskola-jazarpen modu berri honek 
izan duen gorakadak, ikerketa eta esku-hartze konkretu 
berriak eskatzen ditu urgentziaz, prebenitu ahal izateko. 
Gainera, aurrez aurreko bullyingak ez duen ezaugarri are 
mingarriago bat du: Internetez edo sakelakoz egiten den 
jazarpena eskola orduetatik kanpo ere mingarri da, bikti-
maren argazki edo bideo iraingarri bat egunean 24 orduz, 
astean zazpi egunetan, urtean 365 egunetan dago ikusgai, 
ziberbiktimaren mina areagotuz. 

GAIA: 
BULLYINGA
Guztiak kaltetzen dituen biolentzia

Agresibitatea, indarkeria 
eta bullyinga 
Hiru kontzeptu dira, eta hiru gauza desberdin adierazten 
dituzte. Agresibitatea norbanako guztiok dakargun edo ekar 
dezakegun potentzial bat da, agresibitate-eredua gu guz-
tiongan dago, eta ezagutu eta kudeatzen ikasi behar dugu. 
Biolentzia norbait mendean hartzeko erabiltzen den indar 
zakar eta basa da. Haatik, kideen arteko indarkeria forma 
guztiak ez dira jazarpen; noizbehinkako liskar bat, edo bi 
kideren arteko borrokaldi puntual bat ez da bullyinga, jazar-
penak jarraikortasuna baitauka ezaugarri, kide bat mendean 
hartzeko helburuz egiten den  justifikaziorik gabeko jarrera 
agresiboa da. 

J
azarpenaz hitz egitean, beraz, hiru rol agertzen dira: 
biktima, erasotzailea (edo erasotzaileak) eta ikus-
leak. Garaigordobilek nabarmentzen du ikusleen 
isiltasuna eta pasibitatea dela, hain zuzen ere, egoera 

hau denboran luzatzea dakarrena. “Asko beldurragatik isil-
tzen dira, erasotzailea euren aurka jar ez dadin; beste asko 
enpatia faltagatik. Edonola ere, esan behar da ikusle horiek 
mugiaraztea lortuko bagenu, eskola-jazarpenaren arazoa 
gainditu ahal izango genukeela neurri handi batean, biktima 
babestu eta egoera salatzeko mugiaraziz”. Erasotzaileei 
dagokienez, euren jarrera bortitzaren atzean zer bulkada 
dagoen galdetuta, arrazoi arrazistak eta homofoboak ematen 
dituzte batzuetan, baina bestetan, desberdina izate hutsa (lo-
dia, argala, altua, baxua, gaitasun handikoa, gutxikoa, beste 
pentsaera politiko batekoa...) edo taldekide ez izatea aski da 
jazarpenaren jomugan kokatzeko.

% 45ek onartu du noizbait jarrera 
jazartzailerik izan duenik

Bullyinga erabat zabaldua dagoen jazarpen mota da. 
Herrialde guztietan eta klase sozial guztietan gertatzen da 
eskola-jazarpena. 1993az geroztiko nazioarteko ikerketetan 
oinarriturik Garaigordobilek jaso dituen datuen arabera, 
batez beste, jazarpenaren biktimizazio larria jasaten dute 
eskola-umeen % 2 eta 10 artean (datuak asko aldatzen 
dira ikerketetako aldagaiak ezberdinak baitira). Alabaina, 
noizbehinkako jokabide oldarkorrak eragiten dien ikasleen 
kopurua askoz handiagoa da ikerketen arabera, % 80k onar-
tu du noizbait jarrera agresiboa pairatu izana. 

Erasotzaileei begira, % 2,4 da, batez beste, erasotzaile 
sistematikoen kopurua eta % 45ek onartu du noizbait jarrera 
jazartzailerik izan duenik. 

Ziberjazarpenari dagokionez, ziberbiktima larriak dira ikas-
leen % 1-8 artean, baina noizbehinka ziberjazarpena jasan 
dute % 60k. Zibererasotzaileei dagokienez, % 1 da eraso-
tzaile ohikoa, eta % 70ek onartu dute noizbait beste kideren 
bat ziberakosatu izana.

Generoaren arabera desberdintasunak ikusten dira: aurrez 
aurreko jazarpen fisiko gehiago egiten eta jasaten dituzte 
mutilek, aldiz, neskek hitzezko jazarpena egiten dute gehien 
bat. Bestalde, ziberjazarpenari dagokionez, neskak izan ohi 
dira biktima nagusi, eta mutilak erasotzaile. 

Adinari dagokionez, jazarpen fisikoa gutxitu egiten da 10 
eta 18 urte bitartean, nahiz eta bazterketa sozialak eta jazar-
pen psikologikoak iraun egiten duten nerabezaro berantia-
rrean eta baita gaztaroan ere. Ziberjazarpenaz ez dago datu 
bateragarririk, baina Garaigordobilek dio joera dela adin 
goiztiarretan ziberbullying gutxiago egotea eta puntu gorena 
14 eta 15  bitartean gertatzea, alabaina, 16 urtetik aurrera ez 
da jaisten ziberjazarpena. Mota honetako jazarpenak igoera 
ikaragarria izan du herrialde teknologikoki aurreratuetan, 
AEBetan eta Asiako hainbat herrialdetan ikasleen % 55ak 
jasan du noizbait ziberjazarpena (Kanadan % 22k, Ozeanian 
% 25ek eta Europan % 30ek).

Ondorioak erasotzaileengan, ikusleengan 
eta biktimengan

Jazarpenak ez die biktimei soilik egiten kalte, baita eraso-
tzaileei eta ikusleei ere. Maite Garaigordobilek hiru roletan 
jartzen du arreta. Biktimen kasuan ondorio agerikoa izaten 
da, eskolara joan nahi ez izatea, eta horrek eragin zuzena du 
eskola-errendimenduan. Biktimek intseguritate, bakardade, 
zoritxar... sentimenduak dituzte, euren baitan ixten dira, 
sozialki isolatzen, autoestimua kaltetzen zaie eta, gainera, 
egoeraren errudun sentitzen dira, gertatzen ari zaienaren 
arrazoia euren akats batengatik dela pentsatzen dute. Tentsio 
psikologiko horiek guztiak somatizatu egiten dituzte, eta 
ohikoa da buruko mina, sabeleko mina, zorabioak eta abar 
sentitzea. Kaltea, ordea, ez da erasoak irauten duen bitartean 
soilik gertatzen, biktima batzuek traumaren ondoko estresa 
pairatzen dute, eta etengabeko flashback-ak izaten dituzte 
bizi izandako jazarpen egoerak gogoratuz. Loa galarazten 
du bullyingak: insomnioa eta  amesgaiztoak eragiten ditu, 
ohikoa izan ohi da ohean txiza egitea ere. Antsietate handia 
bizi izaten dute biktimek, askotan depresio sintomak izaten 

Biktimekin, erasotzaileekin eta 
ikusleekin egin behar da lan



GAIA: 
BULLYINGA
Guztiak kaltetzen dituen biolentzia

dituzte, maiztasun handiarekin euren buruaz beste egiteko 
ideiak izaten dituzte, urtero gertatzen da, eta gero eta adin 
txikiagoko nerabe eta gazteetan, egoera jasan ezin izan duen 
biktimaren baten suizidio kasurik. Eta, noizean behin, suizi-
dioaz landa, heriotza ere ekartzen du bullyingak, eraso edo 
jipoi gogor  baten ondorioz eragindako lesioengatik.

Nola antzeman bullying kasuak?

Jazarpenaren eta ziberjazarpenaren ondorio latzak ikusirik, 
hiru eremutan behatu behar da, Garaigordobilen arabera, 
gure eskolan jazarpena gertatzen den ala ez ziurtatzeko. 
1. Ikasleen jokaera behatu behar da, bereziki biktima 

izan daitezkeen ikasleen jokaera.

2. Kideen informazioa. Kideek beti jakiten dute zer 
gertatzen den. 

3. Autoinformeak. Autoinformeak modu sistematikoan 
erabili behar dira informazioa jaso eta zer gertatzen den 
aztertzeko. 

Haur bat edo nerabe bat jazarpena jasaten ari den ikusteko, 
garrantzitsua da beraz, bere portaera behatzea. Ikerketek 
erakusten dute biktimek beti dutela beldurra, ihes egiteko 
jarrera, etxetik ez ateratzekoa, eta eskolara ez joateko nahia. 
Gisa honetako jokaerak izan ohi dituzte biktimek: ikaste-
txera joateko ibilbidea aldatu egiten dute, akosatzaileekin 
ez topo egiteko; ez dute euren egoerari buruz hitz egiten, 
ezkutatu egiten dute arazoa; jokaera depresibo asko izaten 
dituzte, tristura, apatia, axolagabekeria; erraz mintzen dira 

eta erraz egiten dute negar; antsietatea, urduritasuna eta 
umore aldaketa gogorrak edukitzen dituzte, oraintxe daude 
triste eta apatiko eta berehala sumintzen eta haserretzen 
dira; gaixotasun ugari izaten dituzte, buruko minak, sa-
belekoak, goitikakoa... Sozialki hainbat ezaugarri dituzte: 
biktimek lagunak egiteko zailtasunak izaten dituzte, ez dute 
adiskiderik izaten, ez dute urtebetetze-festetarako gonbida-
penik jasotzen, jolas-garaian beti azkenak dira aukerake-
tan... Jazarpenak ondorio fisikoak ere izaten ditu, gorpu-
tzean ubeldurak, arropak hautsita, objektuak hondatuta, eta 
abar. Batzuetan dirua eskatzen dute etxean, behin eta berriz, 
zertarako behar duten azaldu gabe, xantaia ordaindu behar 
izaten baitute; akosatzaileen etxerako lanak egitera behar-
tuak egoten dira batzuetan. Kontuan izateko jarrera da, baita 
ere, ordenagailuan aritu ondoren, edo sakelako mezuren bat 
irakurri ostean urduri jartzen bada... Gisa honetako jarrerek 
haur edo nerabe hori jazarpenaren biktima izan daitekeela 
erakusten digute. 

Informazio soziometrikoa oso garrantzitsua da bullyinga 
antzemateko: taldeko kideek beti jakin ohi dute zer ari den 
gertatzen. Psikologiako katedradunak galdeketa soziome-
triko anonimo bat erabiltzea proposatzen du, esate baterako, 
ikasturte hasieran, nork nor jo, iraindu, gaitzetsi, baztertu 
edo jazartzen duen galdetuz. 

Azken urteetan autoinformeen teknika asko garatu da: haur 
eta nerabeek bizi duten edo egiten duten erasoen inguruko 
datuak eman ditzaten.

Nola prebenitu? Nola esku hartu?

Kideen arteko bortizkeriak faktore asko ditu atzean, bio-
lentzia, oro har, eragile askok bultzatzen baitute. Faktore 
sozialak, kulturalak, familiarrak, eskolari loturikoak, norba-
nakoari loturikoak ditu; beraz, Garaigordobilek nabarmen- 
tzen du indarkeria mugatzeko beharrezkoa dela alor ugari-
tan esku-hartzea: “Gizartea behartuta dago neska-mutilek 
telebistan, Interneten edo bideo-jokoetan ikusten duten 
bortizkeria guztia kontrolatzera, baita sexismoa eta arra-
zakeria ere, bai baitakigu indarkeria ikusteak berak jarrera 
biolentoak edukitzeko aukerak ugaritzen dituela”. 

Eskola eta familia dira bullyinga eta ziberbullyinga prebe-
nitzeko eta jarrera egoki eta positiboetan hezteko bi gune 
garrantzitsuenak. 

Gurasoak jarrera sozial positiboaren eredu direnean 
seme-alabek ere, enpatiaz, halako jarrerak izan ditzaten 

bultzatzen dute. Haurrak norbaiti jo badio, egoera zuzendu 
dezan bultzatzen duten gurasoek, seme-alaba biolentoak 
izateko aukera gutxiago dituzte, ikerketen arabera. “Fami-
lien rola oso garrantzitsua da bullying kasuen prebentzioan 
eta esku-hartzean, eta behin jazarpena gertatzen delarik, 
biktimekin eta erasotzaileekin egin beharreko esku-hartze 
klinikoan ere familia oso agente garrantzitsua izango da”. 

Eskolak, bestalde, biktima babesteko betebeharra 
dauka; seguru sentiarazi eta konfiantza eman behar dio 
haurrari, eta ikasle horrek ikusi behar du bera jasaten ari den 
egoera deuseztatzeko interes benetakoa daukala ikastetxeak, 
jazarpenarekin eta bere sufrimenduarekin bukatzeko. Esko-
lak biktimari lagundu behar dio gaitasun sozialak garatzen 
eta autoestimua hobetzen, egoera lazgarrietan bere burua 
defendatzeko baliabideak izan ditzan. 

Erasotzaileari, berriz, bere jarrera onartezina dela argi utzi 
behar dio. Kide horrengan enpatia gaitasuna bultzatu behar 
du, bestearen lekuan jartzen ikasi behar du, bere bikti-
mengan eragiten ari den mina ezagutu dezan; neska-mutil 
oldarkorren kasuan, edo haserrea kontrolatzeko arazoak 
dituztenean, jarrera agresiboa dutenen kasuan edota enpa-
tia arazoak dituztenei, ikastetxeak erraztu egin behar die 
laguntza terapeutikoa.

Ikusleekin ere lan egin behar du eskolak. Haiek ere argi izan 
behar dute ikastetxeak ez duela onartzen indarkeria, zentro 
horretan zero tolerantzia dagoela jazarpenarekiko. Ikusten 
dutena salatzeko zein bide dituzten ezagutu behar dute 
ikusleek, izan webguneak, helbide elektronikoak, iradoki-
zun-buzoiak edo laguntza-telefonoak. Salatzea laguntzea 
dela ulertu behar dute, ez dela txibato bat izatea. Ikusleei 
lagundu egin behar zaie ulertzen jazarpenak zer-nolako on-
dorioak dituen bai biktima eta erasotzaileengan, baina baita 
eurengan, ikusleengan ere.

Jazarpenaren inguruan dauden hiru agente horiekin ko-
munikazioa, entzute-aktiboa, elkarrizketa eraikitzailea, 
negoziazioa eta gatazken konponketa ez biolentoa lantzen 
dituzten programa osoak dira bullyingari aurre egiteko 
benetan eraginkorrak diren programak, EHUko irakasleak 
1990az geroztik egin diren ikerketak azterturik ondorioztatu 
duenez. “Jarrera sozial positiboak, justizia eta elkartasuna 
bultzatzen duten ereduak behar dituzte neska-mutilek, eta 
emozio negatiboak ulertzen, identifikatzen eta kudeatzen 
lagunduko dieten baliabideak jarri behar zaizkie eskura; era 
berean, aurreiritzi arrazistak eta sexistak gainditzen lagun-
duko duten programak landu behar dira, kulturaniztasuna 
hobetsiko dutenak”.

Ikasleen % 83,7k jazarpenarekin 
lotura dute, ikerketaren arabera

M
aite Garaigordobilek eta bere taldeak bullyingari 
buruzko ikerketa bat egin zuen Araba, Bizkai eta 
Gipuzkoako ikastetxeetan, 12 eta 18 urte bitarteko 
3.026 ikaslerekin, Screening del acoso entre igua-

les (Tea ediciones, 2013) liburuxkan argitaratua dagoena. 

Ikerketa horren arabera, ikasleen oso kopuru altua dago, 
era batera edo bestera, (biktima, erasotzaile edo ikusle 
gisa) jazarpenarekin nahastuta; % 83,7; % 16,3k soilik ez 
du inoiz bullyingarekin loturarik izan. Azken urtean aurrez 
aurreko bullyingarekin zerikusirik izan duten galdetuta, 
hauek izan ziren Araba, Bizkai eta Gipuzkoako ikasleen 
erantzunak: 
• % 39,2k (n=1.182) adierazi zuen jasan izan duela behin 

edo gehiagotan jarrera erasokorrik beste kideren baten-
gatik azken urtean.

• % 38,4k (n=1.157) adierazi zuen izan duela behin edo 
gehiagotan jarrera erasokorrik beste kideren batzuen 
aurka azken urtean.

• % 79,6k (n=2.408) adierazi zuen ikusi duela edo eza-
gutu duela kide baten edo batzuen jarrera erasokorrik 
azken urtean.

n (%)
Bullyingarekin lotura izan dute 2.533 (% 83,7)
Ez dute bullyingarekin loturarik 
izan

493 (% 16,3)

Biktimek eta erasotzaileek anonimoki emandako datuen 
arabera, hitzezko erasoak dira jazarpen modu ohikoena  
(% 34,4 biktimen arabera, % 33,2 erasotzaileen arabera); 
ondoren jazarpen soziala (% 10,6 eta 11, 7, hurrenez hu-
rren); eraso fisikoak hirugarren lekuan ( % 9,5 eta 10,1) eta 
psikologikoak azkena (% 9,1 eta % 7,3). 

Ziberbullyingari buruzko galdeketa ere egin dute ikerketa 
horretan, eta datuen arabera, ikasle gutxiago daude inplika-

turik ziberbullyingean: % 69,8; % 30,2k beraz, ez du zeriku-
sirik izan ziberjazarpenarekin. 
• % 30,2k (n=912) adierazi zuen ziberbullying jarrera 

jasan izan duela behin edo gehiagotan azken urtean.
• % 15,5k (n=469) adierazi zuen ziberjazarpena egin 

izana beste kide batzuei behin edo gehiagotan azken 
urtean.

• % 65,1ek (n=1.975) adierazi zuen ziberjazarpena ikusi 
izana behin edo gehiagotan azken urtean.

n (%)
Ziberbullyingarekin lotura izan 
dute

2.112 (% 69,8)

Ez dute ziberbullyingarekin 
loturarik izan

914 (% 30,2)

Ziberbullying jarrera nagusienak, hiru rol informatzaileen 
arabera (ziberbiktima, zibererasotzailea eta ziberikuslea), 
honako hauek dira:
• Pasahitza lapurtzea blogera edo posta elektronikora 

sarbidea galarazteko (biktima % 10; erasotzailea % 4,5; 
ikuslea % 38,1).

• Beldurtzeko helburuarekin egindako dei anonimoak 
(biktima % 9,8; erasotzailea % 6,4; ikuslea % 23,5).

• Sakelako telefono bidez edo Internet bidez mezu 
iraingarriak eta mingarriak bidaltzea (biktima % 8,8; 
erasotzailea % 5,2; ikuslea % 33,4).

• Izen ona zikintzea Internet bidez, pertsona horri 
buruzko gezurrak esanaz eta  gutxiestea zurrumurruak 
zabalduz, mina egiteko (biktima % 8,8; erasotzailea  
% 3,2; ikuslea % 27,7)

• Beste baten nortasuna ordezkatzea bere blogean iruzkin 
iraingarriak egiteko, gezurrak esateko edo sekretuak 
agertzeko (biktima % 7,2; erasotzailea % 2,5; ikuslea  
% 27,7)

• Dei mingarri eta iraingarriak egitea (biktima % 5,4; 
erasotzailea % 3,4; ikuslea % 25,4)

Garaigordobilentzat komunikazioa funtsezkoa da bullyinga 
jasaten duen biktima baten etxean. “Seme-alabarekiko 
komunikazioa bultzatu behar da, hitz egin dezala, konta 
dezala gertatzen ari zaiona”. Horretarako eguneroko bat 
idaztea proposatzen die adituak gurasoei. Sentimenduan 
ere lagundu egin behar zaie: “Babes emozionala, segurta-
suna, konfiantza eman behar zaie seme-alabei, saihestu 
errunduntasun sentimendua eta ez utzi inoiz bakarrik, 
arazoa bere kabuz konpon dezan. Adierazi berarekin gau-
dela, erabaki irmoa dugula jazarpena positiboki amaitzeko 
eta horretarako egingo ditugun urrats guztiak berarekin 
adostasunean egingo ditugula”. Familiak eskolan laguntza 
bilatu behar du, konfiantzazko pertsona bat, egoeraren berri 
eman eta bullyingaren aurkako protokolo bat ezartzeko, 
baina baita eskolatik kanpo ere, laguntza klinikoa bilatu 
behar du familiak seme-alabak arazo emozional larriak 
edota suizidioari loturiko ideiaren bat izanez gero. Eskolak 
behar bezala  erantzun ezean, gorago jo behar da, ikuska-
ritzara, eta, behar izanez gero, arrisku fisikoa edo psiko-
logikoa ikusiz gero, justiziara, bullyinga eta ziberbullyinga 

delitu baitira. Ziberjazarpenaren kasuan frogak gordetzea 
oso baliagarria izango zaio familiari, eta baita erasotzailea 
blokeatzea, telefono konpainiari abisatzea edo antzeko 
neurriak  hartzea. Edonola ere, erasotzailea nor den jakinez 
gero, haren familiarekin harremanetan jartzea gomenda-
tzen du Garaigordobilek, lehenbailehen bi aldeek jazarpena 
geldiarazteko neurriak har ditzaten. “Ez pentsatu inoiz gure 
seme-alaba sufritzen ari den jazarpena bere kabuz buka-
tuko denik, ez baita hala izango, eta gure seme-alabentzako 
kaltea itzulezina izan daiteke”.

Rosario Ortega-Ruiz Kordobako Unibertsitateko irakaslea 
ere aditua da bullyingean eta datu itxaropentsu bat eman 
zuen Jakiunderen jardunaldian: “Jazarpena herrialde 
guztietan dago, eskola guztietan, baina biktimizazio larriko 
egoerak gutxi dira, biktima gehienek modu nahiko sanoan 
egoerari aurre egitea lortzen baitute, kasu askotan lagun-
tzari esker”. Hala ere, ohartarazi zuen, ez eskolak eta ez 
familiak, ez direla ari jazarpenari behar bezalako erantzuna 
ematen oraindik ere.  

Zer egin dezakegu jazarpenaren biktima baten 
guraso baldin bagara? 



GAIA: 
BULLYINGA
Guztiak kaltetzen dituen biolentzia

KIVA 
isiltasunaren espirala haustea xede

S
ona handia hartu du azken hilabeetan KiVak, bu-
llyingari aurre egiteko finlandiar metodoak. Turkuko 
unibertsitateak garatuta 2009an martxan jarri zutene-
tik, Finlandiako ikastetxeen % 90an ezarri dute eta 

begibistako emaitzak izan dituzte: erasotzaileen kopurua 
erdira eta biktimena heren bat jaistea lortu dute. Arrakasta 
ikusita, Finladian ez ezik, beste hamar herrialdetan ere KiVa 
ezartzen hasiak dira, eta Euskal Herrira ere iritsi da: Ikas-
tolen Elkarteak programa ezagutzeko lan jarduna antolatu 
zuen urtarrilaren 29an. Bertan izan ziren Johanna Alanen 
KiVa programaren nazioarteko koordinatzailea eta Ulrika 
Willför-Nyman programa ezarrita duen finlandiar eskola 
bateko zuzendaria.

Finlandiar legeak dio ikasle guztiek eskubidea dutela esko-
la-ingurune seguru bat edukitzeko eta eskolaren egitekoa 
dela hori bermatzea. Eskola-jazarpenari aurre egiteko eskola 
bakoitza bere aldetik lanean ari bazen ere, 2006an Finlan-
diako Gobernua ohartu zen bullying kasuak gora zihoazela 
eta neurriak hartzea erabaki zuen. Hala, KiVa programa 
garatu zuen, hainbat proba pilotu egin eta funtzionatzen 
bazuen, Finlandia osoan ezartzeko.

KiVa programaren bereizgarri nagusia da ikasle-talde osoan 
jartzen dutela fokua, eta ez soilik erasotzailearengan edota 
biktimarengan. Hala, ikasle-taldearen jokabideak, portaerak 
eta bullyingaren aurrean har ditzaketen jarrerak aldatzen 
saiatzen dira. Alanenek azaldutako eran, helburua da txiki-
txikitatik enpatia sentimendua lantzea: “Programaren ideia 
nagusia da bullyinga inongo kasuetan ez dela onargarria 
helaraztea eta ikasle guztiek hori barnera dezaten lortzea”. 
Izan ere, Finlandian ondorioztatu dute, kasu askotan, gakoa 
ez dagoela erasotzailearengan edota biktimarengan, baizik 
eta jazarpen kasu baten aurrean isilik geratu den ikasle mul- 
tzo horrengan: “Gure ikerketek erakutsi dute jarazpena 
jasan duten ikasleentzat mingarriena erasoaren aurrean 
inork ez babestu izana dela. Inor bere alde agertu ez denez, 
biktimak pentsatzen du berari gertatzen ari zaiona ondo 
dagoela”. Alegia, inguruan isilik daudenek edota barrez ari 
direnek erasotzaileari indarra ematen diote, eta hein ba-

tean, haren konplize bilakatzen dira, biktima are okerrago 
sentiaraziz.

Horrexegatik, jazarpen-egoeren kasuan gertatzen ari de-
naren erantzukizuna eskolako ikasle-talde osoarena dela 
ikusarazten saiatzen dira Finlandian. KiVa programak argi 
dio: ikaskideek biktima babestea hil ala bizikoa da. Hala, 
ikasleei estrategiak ematen dizkiete jazarpen kasuak onar 
ez ditzaten eta horien aurrean erantzun dezaten. Alanenek 
esplikatzen duen bezala, horretarako estrategia seguruak 
eskaintzen dizkiete; alegia, ez daukate zuzenean erasoaren 
aurrean esku hartu beharrik, baina adibidez, erasoa gertatu 
ostean, biktimarengana joan daitezke eta egin diotena ondo 
ez dagoela adierazi; biktimari irakaslearengana lagundu, 
edota gauza txikiak egin, esaterako biktimari irribarre egin 
diezaiokete; moduren batera biktima axola zaiela erakuste-
ko. “Lanketa ondo egiten bada, haurrak segituan kontura-
tzen dira euren esku dagoela bullying kasuen aurrean isilik 
geratzea edota zerbait egitea”.

Era berean, jazarpen kasuren bat ikusiz gero, irakasleei edo 
gurasoei esatera bultzatzen dituzte ikasleak: “Ez du zertan 
beti erasoa jasan duena izan zer gertatu zaion esaten duena, 
ikaskideek ere egin dezakete”. Horretarako, alde batetik, 
gurasoekin komunikazio-bideak etengabe irekita dituzte; eta 

Johanna Alanen

bestetik, Internet bidez ere eman dezakete ikasleek bullying 
kasuen berri, era anonimoan idatzita.

Erasoa sistematikoa denean

Jazarpen kasuak eskolan gerta daitezkeen gatazketatik 
bereizteko hainbat ezaugarri hartzen dituzte kontuan 
Finlandiako eskoletan. Lehenik eta behin, bullyinga egon 
dadin, erasoak sistematikoa eta errepikatua izan behar 
du. Eta beste alde batetik, botere desoreka egon behar du 
erasotzailearen eta erasotuaren artean. Alanenek azaltzen 
duen eran, botere-harreman desorekatu hori hainbat arrazoi 
tarteko gerta daiteke: erasotzaile bat baino gehiago izatea 
biktima bakarraren kontra; erasotzailea fisikoki handiagoa 
edo indartsuagoa izatea, edota adinez nagusiagoa; biktima 
sexualki normaz kanpokoa izatea; etab.

Sarri, ordea, bullying kasuak antzematea erraza ez denez, 
eta are nekezagoa denez horiei aurre egitea, Finlandian 
eskola osoa kontuan hartzen duen programa martxan jartzea 
erabaki dute. 7 urterekin hasi eta 16 urtera arte, urtez urte 
lantzen dute ikasleek eskola-jazarpena modu esplizituan. 
Hiru etapatan banatuta ematen da KiVa programa: 7-9 urte-
ko etapan, 10-12koan eta 13-15ekoan.

Horretarako aurrez irakasleak formatzen dituzte eta online 
materialak nahiz inprimatutako materialak jartzen dituzte 
haien eskura. Bi arlotan jartzen dute fokua: prebentzioan 
eta esku-hartzean. Horrez gain, eskolaren egoera neurtze-
ko online inkestak egiteko gidalerroak eskaintzen dizkiete 
eskolei: “Ikasleek anonimoki galdetegiak erantzuten dituzte 
eta horrekin eskolako giroa neur daiteke, jazarpenik ba ote 
dagoen, zein neurritan eta nolakoa, ikasle erasoturik egon 
ote daitekeen, ziberbullyinga zenbaterainokoa den… Hala, 
eskolek egiten duten diagnosiaren arabera esku har dezakete 
KiVa programa euren errealitatera egokituz”.

Eskola orduetan irakasleek ematen dituzte KiVa programa-
ren barruan lantzen diren ikasgaiak. Baina horrez gain, es-
kola bakoitzak KiVa taldea ere badu —psikologo, pedago-
go, irakasle eta abarrez osatua—, eta talde hori da zuzenean 
jazarpen kasuei erantzuna emateaz arduratzen dena: “Era 
askotako metodoak erabil ditzakete: zuzenean erasotzailea-
rekin hitz egin; biktimarekin modu konfidentzialean elkartu; 
erdian egon daitezkeen ikasleak inplikatzen saiatu…”.

Ikasle-talde osoarekin, berriz, oinarrizko lanketa egitetik 
abiatzen dira: emozioei buruz hitz egiten dute, talde-izaerari 

buruz (zer den taldea, zer-nolako ezaugarriak dituen lagun-
taldeak, edota abegikorra ez den lagun-taldea nolakoa den, 
nola izan taldeko kide…), komunikazioari buruz (izan 
hitzezkoa nahiz ez-hitzezkoa), zer den presioa eta nola egin 
horri aurre, etab. Eta adinean aurrera egin ahala, zuzenean 
bullyinga lantzen hasten dira: zein jazarpen mota dauden 
(ezkutuko jazarpena, jazarpen fisikoa, materiala, ziber-
bullyinga…), zein den bakoitzaren rola jazarpen kasuak 
daudenean, nola izan asertiboa… “Ikasleei adierazten diegu 
pertsona bat erasotzailea edota biktima izan ez arren ere, tal-
dean rol bat jokatzen duela, eta jazarpen kasu bat dagoenean 
berak ere toki bat betetzen duela. Kasu horietan, irakasten 
diegu nola lagundu biktimari, edo nola egin aurre eskola 
barruan gertatzen den bullying kasu bati”. Eta horrekin 
batera, ikasle-talde osoarekin ideia nagusi bat lantzen dute: 
bullyinga ez dela onargarria ezelango kasuetan.

Kasuen % 98an hobekuntza

Bullying kasuak antzematen dituztenean, biktimarekin ba-
naka elkartzeaz gainera, KiVa taldeak erasotzailearekin edo 
erasotzaileekin ere lanketa egiten dute. Zuzenean aurre egin 
baino nahigo dute zeharkako lanketa egitea. Hala, eraso-
tzailearengan enpatia sentimendua areagotzen saiatzen dira. 
Alanenek esplikatu bezala, metodo hau eztabaidan oinarri-
tzen da: “Helburua da erasotzailearekin akordio bat lortzea. 
‘Zer egin dezakegu egoera hobetzeko eta denok hobeto sen-
titzeko?’ galdetzen diogu eta hark zenbait jokabide baztertu 
eta beste hainbat jarrera izango dituela hitz ematen du”. 
Gero, jarraipen bilerak egiten dituzte erasotzailearekin, hitza 
bete ote duen eta jokabidea aldatu ote duen ziurtatzeko. 
“Jazarpen-egoera amaitzen den arte, erasotzailearekin elkar-
tuz zuzeneko jarraipena egiten da. Jarraipen-bilera horiek 
oso inportanteak dira bullying kasuak errotik ezabatzeko”. 

Horrekin batera, gurasoek jokatzen duten paperari ere bere-
biziko garrantzia ematen dio KiVak. Haientzat ere materia-
lak eta formazioa prestatu dituzte, bereziki, euren seme-ala-
bak jazarpen kasuren baten biktima badira, edota erasotzaile 
rola badute zer egin jakiteko. “Gure ustez oso inportantea 
da eskolan egiten dugun bezala, etxean ere gurasoek euren 
seme-alabekin bullyingari buruz modu lasai eta irekian hitz 
egitea”. 

Bullyingaren aurka egiteko modua benetan eraginkorra 
ari da izaten Finlandian. Izan ere, KiVa programa ezartzen 
hasi eta urtebetera kasuen % 98an bullying-kasua desagertu 
edota txikitu egin dela probatu ahal izaten dute.



“Pertsona guztiek dute beren bizi-
sistemetan leku bat izateko eskubidea, 
familian edo taldean leku bat izatekoa: 
ikasleek, ikasgelan; gurasoek, eskolan...”

ELKARRIZKETA: 
CARLES  
PARELLADA
PEDAGOGIA SISTEMIKOAN ADITUA  

Irakaslea da Carles Parellada, jakin-
nahi handiko irakaslea, eta aurrean 
jarri zaion aukera bakar bati ere ihes 
egiten utzi ez diona. Hainbat ezaguera 
esparrutan aditua eta aritua da; 
hala nola, pedagogiaren esparruan, 
psikomotrizitatearenean, familia-
terapian eta konstelazioetan, eta gaur 
egun, pedagogia sistemikoan. Hain 
zuzen ere, Bert Hellingerren enfoke 

sistemikoaren transmisioan erreferente 
nagusienetako bat da. Psikoanalisiak, 
familia-terapia sistemikoak, 
neurozientziak eta inteligentzia 
transgenerazionalak egiten dituzten 
ekarpenetatik abiatuta ondu du bere 
jardun pedagogikoa, harremanekin 
lotutako alderdiak nahiz alderdi 
emozional eta kognitiboak, kontzienteak 
zein inkontzienteak, abordatzeko. 



ELKARRIZKETA: CARLES PARELLADA / PEDAGOGIA SISTEMIKOAN ADITUA

Nola iritsi zinen pedagogia sistemiko-
ra? Nola aurkitu zenuen?  
Ez dakit zuei gertatu zaizuen inoiz, 
baina, batzuetan, oso gauza garran-
tzitsuak gertatzen zaizkizu bizitzan 
aldi berean, eta ez dakizu zer gertatu 
den lehenago, eta zer geroago. Uste 
dut aurkikuntza handia, hezkuntza-
sistemarako ekarpen berria adie-
razten zuela ziur jakin nuen unea, 
Pedagogia Sistemikoko Nazioarteko 
I. Biltzarrean bizi izan nuela, 2004an, 
CUDECen (Emilio Cárdenas Dokto-
rea Unibertsitate Zentroa, Mexikoko 
eskola- eta unibertsitate-erakunde 
bat). Bartzelonako Institut Gestalt-
eko zuzendari Joan Garrigari la-
gunduz joan nintzen hara, Angélica 
Olvera ezagutzera eta erakunde ho-
rretan prestakuntza-bide bat hasteko 
Bartzelonara etor zedin iradokitzera.

Horraino iristeko bidea familia-
konstelazioen barnean egindako 
prestakuntza baten bidez urratu nuen, 
erakunde horretan bertan; Bertold 
Ulsamer-ekin egon nintzen familia-
terapia sistemikoan egin nuen pres-
takuntzan, eta haren bidez ezagutu 
nituen konstelazioak. Mugimendu 
horiek pentsarazi zidaten egongo 
zela moduren bat Bert Hellinger-en 
begirada horretatik datozen propo-
samen batzuk eskolara zabaltzeko; 
baita Marianne Franke-ren Eres uno 
de nosotros liburuak (Alma Lepik 
argitaletxea), eta, une hartan, Hum-
berto Maturanak, Fritjof Caprak eta 
beste hainbat zientzialarik ere horixe 
adierazten zidaten.

Pedagogia sistemikoa zer den nola 
esplikatuko zenioke berorretaz ezer 
ez dakienari?
Hitzak berak adierazten duenez, 
tradizio pedagogikoaren barnean eza-
gutzen ditugun dimentsioen arteko 
konbinazio berezi bat da. Espainian, 
ibilbide luzea du tradizio horrek, iru-
dipena baitaukat errepublika-garaitik 
legatu bikaina jaso dugula oinor-
detzan. Gero, elikatu eta hazi egin 
da hamarkadaz hamarkada, mundu 
osoko pedagogo handien ekarpenekin 
eta gure lurraldeko maisu-maistra 
bikainen ekarpenekin, bai eta 1920ko 
hamarkada amaierako ikuspegi 
sistemikoaren dimentsioarekin 
ere, Bertanlafy eta beste hainbaten 

ekarpenekin. Hor daude, gero, mende 
horren erdialdera, familia-terapia 
sistemikoaren ekarpenak ere, familia-
konstelazioen ekarpenekin eta Bert 
Hellingerren maitasun-ordenekin 
eguneratu direnak.

Abordatze sistemiko horrek haren 
oinarrizko printzipio batzuk zabaldu 
ditu, besteak beste, ezaugarri honen 
bidez: sistema batean, hots, harre-
manen sare batean, alderdi guztiak 
konektatuta daude elkarrekin, nahiz 
eta alderdi horietako batzuk ezin 
diren ikusi edo oso urrunekoak 
diruditen. Beraz, sarearen atal batean 
gertatzen denak eragina du multzo 
osoan, eta horrek familien dinamike-
tan eta ikastaldeetan pentsarazten 
digu, bai eta eskolaren eta familien 
arteko harremanetan ere, bien arteko 
interakzioaren bidez harremanetan 
jartzen diren bi azpisistema baitira, 
seme-alabekiko eta ikasleekiko harre-
mana oinarri hartuta. 

Berariaz artikulu bat zuzendu 
beharko genioke kontu horri, ondo 
azaltzeko; baina, laburbiltzeko, esan 
dezakegu harremanekin lotutako 
alderdiak nahiz alderdi emozional 
eta kognitiboak, kontzienteak edo 
inkontzienteak, kontuan hartzen 

dituen abordatze pedagogikoa dela, 
ikaskuntzen hobekuntza bideratzeko, 
bai ezagueren mailan, bai besteekiko 
harremanetan, bai norberak bere 
buruarekin dituen harremanetan. 
Abordatze horretan, garrantzi handia 
ematen zaio testuinguruari, ez baita 
alferrik planteamendu fenomenolo-
gikoa; eta, aldi berean, sakon doitzen 
eta zorrozten ditu haur eta gazteekin 
lotutako alderdiak nahiz helduei 
dagozkienak. Une oro, zer leku eta 
zer funtzio betetzen dugun bilatzeko 
ahalegina egiten da, eta zerbitzu eta 
eraginkortasun handia emango dizkio 
esleitutako zereginari.

Pedagogia sistemikoak zer azpima-
rratzen duen definitzeko, zazpi hitz 
hauek erabili ohi dira: taldearen ba-
lioa; esanahia, eta sistemen dinamika; 
testuinguruarekiko dugun interesa 
(nondik gatoz, zein da gure historia); 
kokapena, lehen aipatu dugun ordena 
hura, askotan jabetzen garelako des-
ordenatuta gaudela, eta badakigulako 
horrek desoreka dakargula pertsona 
arteko harremanetan eta jarduera 
profesionalean; irakaskuntzako eta 
ikaskuntzako prozesuak, azken ur-
teetan izugarrizko bilakaera izan bai-
tute; lidergoa, baina ez autoritarioa, 



banatzailea eta sarekoa baizik; eta, 
azkenik, gaitasunak, besteak beste 
eta garrantzi handiko beste batzuen 
artean, konfiantza, besteen patuaren 
baiespena, besteak aitortzea legezko 
izaera duten aldetik, Maturanak dioen 
legez, eta alaitasuna eta esker ona.

Esku hartzeko zer eremu izan di-
tzake?
Askoz argiagoa eta zehatzagoa izan 
naiteke hor, ondo bereizitako eta 
behar beste garatutako hiru eremu 
daudelako: familiekiko harrema-
na; hezkuntza-taldeetako lana (edo 
edozein talde profesionaletakoa); eta 
haur eta gazteekiko esku-hartzea, 
horien bilakaerako etapei erreparatuta 
eta hezkuntzaren esparruko ekarpen 
berrienak aplikatuz, hala nola hainbat 
adimenetan oinarritutako ekarpenak.

Zer printzipiotan oinarritzen da 
pedagogia sistemikoa? Zein dira pe-
dagogia horren oinarri filosofikoak?
Erreferenteak asko dira, eta askota-
rikoak, lehen ere adierazi dudanez. 
Hala ere, sistemiko izenari dago-
kionez, zehatzenak eta berrienak 
azpimarratuko ditut. Maitasun-
ordenak dira: kide izatea, hierarkia, 
eta ematearen eta jasotzearen arteko 
oreka, bai eta belaunaldietan zeha-
rreko dimentsio desberdinak ere, 
batez ere belaunaldiez gaindiko 
informazioaren ekarpena, eta dimen-
tsio horietatik eratortzen den zerbait: 
belaunaldietan zeharreko adimena, 
eta fenomenologia. Albora utzi gabe 
Hellingerrek hezkuntzaren esparruan 
egindako ekarpen ezezagunenak, 
hots, laguntza-ordenak.

Harreman-sistemetan erabiltzen 
diren bizi-esparruekin lotuta gaude, 
eta lotura horiek informazio zehatz 
batzuekin lantzen dira.

Zer da kide izatea? Eta zer gerta 
daiteke desorekaren bat badago lege 
horrekin lotuta?
Kide izateak gauza bat ateratzen du 
mahaira: pertsona guztiek dute beren 
bizi-sistemetan leku bat izateko 
eskubidea, familian edo taldean leku 
bat izatekoa; ikasleek, ikasgelan; 
gurasoek, eskolan… Batzuetan, 
errazagoa da aurkako kontzeptutik 
abiatuta azaltzea: sistema batean 

norbait kanporatua denean, desorde-
na bat sortzen da sisteman, eta hori 
konpentsatu egingo da gerora, etor-
kizuneko belaunaldi bateko kideren 
baten parte-hartzearen bidez, edota 
kanporatua izan zen horrekin identi-
fikatuko den taldeko norbaiten bidez. 
Kanporatzeen edo kide ez izatearen 
ondorio txarrek oso prezio altua dute 
ordain gisa sistemetan. 

Eta zer esan nahi du hierarkiak? 
Zentzu gutxiesgarria du erabilera 
batzuetan. Autoritarismoarekin 
nahasi ohi da. Zer zentzutan duintzen 
du kontzeptu hori pedagogia siste-
mikoak? Zer esparrutan ikusi edo 
landu daiteke hierarkia?
Hierarkiaz hitz egiten dugunean, argi 
gorriak pizten dira, oro har kosta-
tu egiten zaigulako, nolabait ere, 
hainbat alderdiren arabera taldeetan 
mailakatze bat dagoela edo aldeak 
daudela onartzea, lehena iristen dena-
ren arabera, lekuaren eta zereginaren 
arabera, edo esleitzen zaigun ardura-
ren arabera. Inola ere ez da autorita-
rismoa, egitate hori onartzea baizik; 
bai eta horrek sortzen dituen aldeak 
onartzea ere, ez baitira garrantzi-
tsuak. Alde horiek erabakiak har-
tzerakoan, dinamikak eratzerakoan 
eta, erabakiak hartzen dituenak oker 
jokatzeko eta besteek begi onez ez 
ikusteko arriskua hartzen duenean, 
horren prezioaren onarpena eta 
bakoitzak duen parte-hartze aktiboren 
maila adierazten dute. Horrelaxe ja-
rraituko dugu zentzu horretan kultura 
berri bat garatzen ez dugun bitartean.

Jar dezagun irakasle talde bat adibi-
detzat. Zuzendariak, zuzendaritza-
taldeak, lehentasuna du, erabakiak 
hartzerakoan duen mailagatik, beren 
funtzioen arduragatik, eta abar; baina 
ez da hiru urteko haurren ikasgelan 
ari den laguntzako pertsona baino 
garrantzitsuagoa, biak direlako beha-
rrezkoak. Ikastetxean zerbait gerta- 
tzen bada, ordea, ez zaio inspek-
torerik edo agintaritzarik joango 
laguntzako pertsona horri azalpenak 
eskatzera. Bide luzea dugu egiteko 
komunitatearen zerbitzura egin beha-
rreko norabide berri horretan.

Zer gerta daiteke hierarkia hori 
errespetatzen ez bada? Zergatik da 

“Autoritatea lotuta 
dago zuzenean 
betetzen duzun 
lekuarekin, duzun 
esperientziarekin, eta, 
bereziki, beste aldeak 
(edo beste aldeek) 
leku, esperientzia 
eta egiten jakite 
horri egiten dion 
aitorpenarekin”

“Sistemetan 
harremanak egokiak 
izan daitezen, 
ezinbestekoa 
da halako 
elkarrekikotasun bat, 
norberak ematen 
duenaren eta hartzeko 
prest dagoenaren 
artean”

“Gurasoek 
lehentasuna dute 
seme-alaben 
heziketan, eta, beraz, 
eskolak gardentasuna 
erakutsi behar du 
han gertatzen diren 
zereginei dagokienez”

garrantzitsua?
Hierarkia horren barneko errespetu 
faltaren eraginak berehala nabarmen-
tzen dira, norberari dagokion tokitik 
irteteak haserrea, nahasmendua 
eta aurrez aurreak eragiten baititu; 
kolektiboak zatitzen ditu, eta onak 
eta txarrak bereizten. Hori guztia 
komunitatearen ongizatearen aurka 
doa, eta beroren eraginkortasuna 
murrizten du.

Irakasle taldeetan maiz erabili izan 
da honako esaldi hau, begirada ho-
netatik ezin eutsi zaiona jada: “dena 
denon artean egiten dugu”. Erakun-
deak, baita ikastetxeak ere, gero eta 
konplexuagoak dira, eta, hierarkia 
hori onartuta, esku-hartze estrategiko 
bat eskatzen dute, argitasuna, aginpi-
de maitekorra eta guztion ongizate-
rako zerbitzua oinarri hartuta.

Argituko al diguzu autoritarismoaren 
eta autoritatearen arteko aldea? 
Harremanak kudeatzeko funtsezko 
elementuetako bat da autoritatea, 
bai maila pertsonalean, gurasoen eta 
seme-alaben artean, eta bai mai-
la profesionalean, zuzendariaren, 

ELKARRIZKETA: CARLES PARELLADA / PEDAGOGIA SISTEMIKOAN ADITUA

koordinatzailearen eta zuzentzen 
duen erakundean lanean ari diren 
pertsonen artean. Autoritate hori 
lotuta dago zuzenean betetzen duzun 
lekuarekin, duzun esperientziarekin 
eta, bereziki, beste aldeak (edo beste 
aldeek) leku, esperientzia eta egiten 
jakite horri egiten dion aitorpenare-
kin.

Ziur asko, autoritatearen eta autori-
tarismoaren arteko aldeetako bat az-
tertzeko, agintea nondik garatzen den 
ikusi beharko da. Demagun badela 
norbait aitaren autoritatea onartzeko 
zailtasunak dituena; pertsona horri 
autoritaterik nahi ez izatea gerta da-
kioke, edota nola gauzatu ez jakitea, 
aitarekin duen historia ez errepikatze-
ko; edota, agian, ikuspuntu okerretik 
erabiliko du, hain zuzen ere bere 
bizitzan ez datorrelako modu natural 
batean. Autoritario bihurtzen gara, 
gure bizitzaren iturburu den iturri 
horretatik deskonektatzen garenean 
eta bestea aitortzen ez duen irizpide 
edo lege bat inposatu nahi dugunean, 
bestea norberaren defizitak oreka-
tzeko erabiltzean datzan irizpide edo 
lege bat inposatu nahi dugunean.

Bada beste lege sistemiko bat ere, 
hirugarrena: hartzearen eta ema-
tearen arteko oreka. Zer esan nahi 
du horrek zehazki? Adibiderik jar 
dezakezu? Zer gerta daiteke orekarik 
ez badago hartzearen eta ematearen 
artean?
Sistemetan harremanak egokiak izan 
daitezen, ezinbestekoa da halako 
elkarrekikotasun bat, norberak 
ematen duenaren eta hartzeko prest 
dagoenaren artean. Soilik emateko 
posizioan bagaude, edo soilik har-
tzeko posizioan, egoera desorekatua 
sortuko da, eta harremana ezegonkor-
tu egingo da. Jar dezagun adibide 
xume bat: bikote batean, bietako bat 
oso ona da, eta prest dago besteagatik 
guztia egiteko eta emateko; baina, 
une batean, beste horrek izugarrizko 
zorra duela sentitzen du, eta ezin 
izango diola itzuli emandako guztia; 
egoera horrekin gaizki sentitzen da, 
eta alde egiten du. Gelditzen dena 
haserretu egiten da, eta ea hori nola 
den posible galdetzen dio, horrenbes-
te eman eta gero, horrela abandona-
tzea. Berdinen arteko, bikotekideen 
arteko edota erakunde bateko kideen 
arteko elkarrekikotasun faltak zorrak 
sortzen ditu, eta ordaina eskatzen 
du. Adibidez, norbaitek bere erakun-
dean eskatzen zaiona baino gehiago 
egiten duenean eta, nolabait ere, 
besteei beren partea egin dezaten 
uzten ez dienean, ezinegona sortuko 
du horrek, konparazioak hasiko 
direlako; modu inkontziente batean 
bada ere, ekarpen handiena egiten ari 
denak trukean onuraren bat jasotzeko 
eskubidea duela ere senti dezake, eta 
ordaina eska dezake, hitz xumeago-
tan esateko.

Berdinen artean gertatzen da hori. 
Desberdinen artean, hala nola gura-
soen eta seme-alaben artean, helduek 
eman egiten dute, eta seme-alabek 
hartu; horrela, seme-alabak helduak 
direnean, jaso dutena itzultzen dute 
beren seme-alaben bidez. Irakasleek 
eman egiten dute, eta ikasleek jaso; 
eta gerta daiteke, eta gertatzen da 
batzuetan, ikasleek irakaslea zain-
tzea, eta, orduan, hautsi egiten da 
oreka hori, eta ondoeza sortzen da 
sisteman.

Hellingerrek badu metafora polit 
bat gai honi lotuta. Hala dio: norbai-



tek zerbait ona egiten badu, itzuli zuk 
zerbait ona eta zertxobait gehiago; 
norbaitek zerbait txarra egiten ba-
dizu, itzuli zuk ere zerbait norabide 
berean, baina pixka bat gutxituta; 
horrela, bi kasuetan, harremanak 
funtzionatzen jarraituko du, eta hazi 
egingo da.

Askotan entzun izan dizugu familia-
ren eta eskolaren arteko harremanaz 
hitz egiten. Baina aspaldiko kontua 
da hori. Zer ekarpen egin diezaioke 
pedagogia sistemikoak harreman 
horri? Zertan egin behar dugu aurre-
ra? Familiak eta eskolak eskutik joan 
behar dute. Nola egiten da hori?
Aspalditik hitz egiten da familiaren 
eta eskolaren arteko harremana-
ren garrantziaz, baina, zoritxarrez, 
hezkuntza-sisteman ez dugu orain-
dik lortu hori gauzatzeko formula 
egokirik; irakaskuntzarekin lotu-
tako gaietan familiak parte hartzea 
arriskutsua izan daitekeen sentipena 
nagusi da oraindik. Alde horreta-
tik, pedagogia sistemikoak hainbat 
berrikuntza garrantzitsu txertatu 
ditu, eta horietako bi azpimarratu 
nahi nituzke: alde batetik, familiari 
esleitzen dio seme-alaben heziketan 
duen lehentasuna; zalantzarik gabe, 
gurasoak dira heziketa horren lehen 
eta azken arduradunak, eta, beraz, 
lehentasunezko toki hori esleitu 
behar zaie, besteak beste, gurasorik 
ez balitz seme-alabarik izango ez 
litzatekeelako, eta haurrik gabe ez 
genukeelako eskolarik izango. Beraz, 
eskerrak eman behar dizkiegu amei 
eta aitei, beren seme-alabak eskolara 
eramateagatik.

Bestalde, behin eta berriz egiaztatu 
ahal izan dugu gurasoen, irakaslea-
ren, eskolaren eta abarren onespe-
nik gabe neska-mutilek ez dutela 
arrakastarik lortzen eskolan; besteak 
beste, ikastetxera joaten direnean 
gurasoen baimenik ez dutela senti-
tzen dutelako, haiek ez dutelako begi 
onekin ikusten eskola edo eskolaren 
alderdiren bat. Horregatik, behar-be-
harrezkoa da eskolaren eta familien 
arteko komunikaziozko eta konfian-
tzazko zubiak ezartzea.

Zein dira nahasmendu esanguratsue-
nak familietan? Eta eskolan? Eta bien 

“Ikastea gizakiak 
berezkoa duen zerbait 
da; haurrek ez dute 
ikasten kanpoko 
agindu batek ez 
dakitena irakasten 
dielako, baizik eta 
ezaguera garatzeko 
giza gaitasun propioak, 
barnekoak, garatzeko 
aukera ematen 
duten testuinguru 
kulturaletan 
murgilduta daudelako”

“Hezkuntza-
elkartea osatzen 
duten guztiek ondo 
hartuak direla sentitu 
behar dute, ondo 
begiratzen dietela, 
eta duintasunezko 
tokia aitortu behar 
zaie garatzen duten 
zereginari dagokionez 
edo betetzen duten 
tokiari dagokionez”

arteko harremanean?
Egia da gurasoek lehentasuna dutela 
seme-alaben heziketan, eta, beraz, 
toki hori esleitu behar diegula eta 
eskolak gardentasuna erakutsi behar 
duela han garatzen diren zereginei 
dagokienez, seguru senti daitezen eta 
konfiantza ager dezaten. Baina, bes-
talde, gurasoek argi izan behar dute 
ikastetxean sartzen direnean aginpide 
pedagogikoa profesionalei dagokiela, 
eta, alde horretatik, ezin dute esku 
hartu hezitzaileek ikaskuntzarako 
estrategia egokienekin lotuta hartzen 
dituzten erabakietan.

Bi alde horien arteko harremanean, 
konfiantza faltak sortzen du zailtasun 
handiena; hein batean, eskolaren 
funtzionamenduaz edo beren seme-
alaben irakasleaz gurasoek dituzten 
itxaropenak izan daitezke horren 
errudunak. Gurasoen esperientzian 
oinarritzen dira itxaropen horiek, edo 
haien nahia edo desira dira, beren 
seme-alabei arreta onena eman ahal 
izateko, zenbaitetan itxaropenari 
seme-alabari baino gehiago begira-
tzen zaion arren. Gai konplexua da, 
eta etengabe elkarrizketan aritzea 
beharrezkoa da, gaizki-ulerturik gerta 
ez dadin eta alde bakoitza gustura 
senti dadin berari dagokion tokian.

Nola eragiten du familia-testuin-
guruak ikaslearen ikaskuntza-
prozesuan? Adibideren bat eman 
dezakezu?
Esparru horretan, ebidentzia garran-
tzitsuak ikusi ditugu. Ikastea gizakiak 
berezkoa duen zerbait da; haurrek ez 
dute ikasten kanpoko agindu batek 
ez dakitena irakasten dielako, baizik 
eta ezaguera garatzeko giza gaita-
sun propioak, barnekoak, garatzeko 
aukera ematen duten testuinguru 
kulturaletan murgilduta daudelako. 
Beraz, ikaskuntzaren protagonismoa 
gizabanakoaren baitan dago, baina 
muga bat du: konfiantza, segurtasuna 
eta laguntasuna sentitu behar ditu 
prozesu horrek sortzen dituen ziurga-
betasunen aurrean. 

Hortxe dago familia- eta hezkun-
tza-testuinguruen konplexutasuna 
ikaskuntzak gerta daitezen. Helduok 
bizitzan ondo kokatuta ez bagaude, 
kasu honetan, bereziki gurasoak ondo 
kokatuta ez badaude, ezin izango 



diegu haien seme-alabei lagundu 
ikaskuntzak garatzera eramango 
dituzten prozesu naturaletan, gu-
rasoen kontuez arduratu beharko 
baitute seme-alabek. Modu errazean 
esatearren, haurrek traza biologiko 
bati jarraitzen diote, eta traza horrek 
eskaintzen dizkie ikaskuntzarako 
oinarrizko gaitasunak; baina familia-
testuinguruak eta horren ezaugarriek 
traza horretatik atera ditzakete hau-
rrak, eta, lagundu beharrean, nahastu 
egin ditzakete.

Adibide asko ditugu; esate baterako, 
gurasoetako baten eskola-biografia: 
ikasketak nerabezaroan utzi behar 
izan zituen, bizitzak beste bide 
batetik eraman zuelako, eta gero 
ikusten dugu haren seme edo alaba 
batek ikasgai askotan huts egiten 
duela, seme edo alaba horren biho-
tzak, inkontzienteki, aitari edo amari 
gertatutakoaren arrastoari jarraitzen 
diolako, hari dion maitasunagatik edo 
leialtasunagatik. Ohiko beste adibide 
bat krisi-egoeran dagoen bikotea-
rena da: haien semeak edo alabak 

sentitzen du erantzukizunen bat izan 
dezakeela egoera horretan, eta zerbait 
egin nahi du, baina jasanezina egiten 
zaion dinamika batean sartzen da, eta 
nahi gabeko albo eraginak sortuko 
dira; beste adibide bat gurasoak zain-
du nahi dituen neska-mutilarena izan 
daiteke, aita edo ama bizitzari aurre 
egiteko ahul sentitzen duelako…

Pedagogia sistemikoan, esaldi hau 
erabiltzen duzue: “Bakoitzak da-
gokion tokitik hezi behar du”. Zer 
iradokitzen dizu?
Orain arte esaten aritu garen gauza 
bera: irakasleok gure tokia hartzen 
badugu, gurasoek beraiei dagokiena, 
seme-alabak beraiei dagokiena, ikas-
leek beraiena, eta edozein gelatako 
tutoreak bere energia tutoretza lan-
tzeko erabiltzen badu eta koordina-
tzaileak dagokion lana egiten badu…, 
eta, horrez gain, gutako bakoitza 
besteari dagokion eremuan sartzen ez 
bada, harremanak eta funtzioak modu 
antolatu eta eraginkorrean sortuko 
dira. Baina, halakorik gertatzen ez 

bada, interferentziak gertatzen badira 
eta batak uste badu besteak baino 
hobeto egingo lukeela, interferentzia 
horiek zama handi bihurtzen dira 
erakundeen funtzionamendu egoki-
rako eta elkarreraginerako.

Zer izan beharko luke kontuan 
irakasleen taldeari zuzenean begira-
tzen dion zuzendaritza-taldeak, es-
kola begirada horretatik zuzentzeko?
Galdera garrantzitsua da hori. Alde 
batetik, maitasunaren hiru ordenak 
izan behar ditu kontuan: hezkuntza-
elkartea osatzen duten guztiek ondo 
hartuak direla sentitu behar dute, 
ondo begiratzen dietela, eta duin-
tasunezko tokia aitortu behar zaie 
garatzen duten zereginari dagokionez 
edo betetzen duten tokiari dago-
kionez; bestalde, oreka iraunkorra 
bultzatu behar du irakasle bakoitzak 
komunitateari eskaintzen dionaren 
eta trukean jasotzen duenaren artean, 
adibidez, lan-orduen eta zereginen 
banaketaren artean; hirugarrenik, 
arreta handiz jokatu behar du, 



hezkuntza-taldeko kide guztiek eta 
eskolan parte hartzen duen beste edo-
zein profesionalek zereginak ondo 
zehaztuta izan ditzaten eta bakoitzak 
berari dagokiona egin dezan, batzuen 
eta besteen arteko interferentziarik 
gertatu gabe.

Azken batean, esango nuke 
hezkuntza-taldeko kide bakoitzak 
egiten duena aitortu eta balioztatu 
behar dela, aginpidea samurtasunez 
erabili behar dela, muga argiak jarriz, 
baina sentikortasunez jokatuz, eta 
lanaren banaketan eta konfiantzan 
oinarritutako lidergo eskuzabala eta 
autonomoa garatu behar dela, kide 
bakoitzak, dagokion tokitik, duen 
onena eman dezan eta guztion zerbi-
tzurako egiten duen hargatik baliotsu 
senti dadin.

Aipa ditzakezu pedagogia siste-
mikoaren jarraibideetan oinarrituta 
lan egiten duen ikastetxe baten ohiko 
hiru praktika? 
Laburki, hiru alderdi zehatz hauek 
jasoko nituzke. Batetik, protokolo 
koherente bat lantzea harrera egi-
teko, laguntzeko, transferitzeko eta 
agurtzeko erritualak garatzeko, bai 
ikasleen, bai irakasleen eta bai fami-
lien esparruetan. Bestetik, espazioak 
eta denborak sortzea ikasgeletan, 
hezkuntza-etapa bakoitzaren arabera 
egokitutako jarduera zehatzak egite-
ko eta ikasleen sustraiei, nortasunari, 
loturei eta hegan egiteko hegoei 
buruz hitz egiteko. Eta, azkenik, di-
namikak eratzea hezkuntza-taldeekin 
batera, profesional guztiei kolektibo 
horretako kide direla sentiaraziko 
dieten prozesuak laguntzeko, atxiki-
tzeko eta eguneratzeko, profesional 
horiek beren esperientziaren, ezagu-
tzen eta talentuen onena eman deza-
ten eta, aldi berean, beren iritziak eta 
sentimenduak adierazteko askatasuna 
senti dezaten, beren lekua, zeregi-
na eta ardura mugak gainditu gabe 
onartuta.

Nola eragin dezake ikastetxe bateko 
hezkuntza-proiektuak ikuspegi hori 
garatzeko orduan?
Hezkuntza-proiektuak zehazten 
ditu ikastetxe bateko hezkuntza- eta 
pedagogia-garapenaren jarraibideak. 
Proiektu horretan kontuan hartzen 

badira egin nahi denaren norabi-
dea, zentzua eta esanahia, Angélica 
Olvera gure irakasleak beti esan izan 
digun moduan, berehala ikusiko dira 
ondorioak eta emaitzak proiektuaren 
edozein jarduketa-esparrutan, eta, 
nire ustez, irakasleen, ikasleen eta fa-
milien arteko batasunean hautemango 
dira azkarren ondorio horiek, bai eta 
ikasgeletan eta taldean lan egiteko 
eremuetan sortzen den ongizatean eta 
haurren eskola-arrakastan ere.

Zein izan da ikasle batengan ikusi du-
zun aldaketa nabarmenena ikuspegi 
horretatik lan egin ondoren?  
Galdera zehatza da, eta eran- 
tzun zehatza emango dizut. Lehen 
Hezkuntzako amaierako ikasle bat, 
oso haserre zegoen guztiarekin eta 
guztiekin, eta gatazkak eta egonezin 
handia sortzen zituen ikaskideekin 
eta irakasleekin. Ikasle horren aitari 
bere tokia aitortu genion, ikaslea oso 
txikia zela alde egin baitzuen aitak, 
eta, beraz, ez zuen baimenik aitari 
begi onez begiratzeko. Hori egin 
ondoren, aldaketa progresibo esangu-
ratsua jasan zuen ikasleak: gatazkak 
sortzeko orduan berari zegokion 
ardura askoz ere hobeto onartzen hasi 
zen, eta emaitza akademikoetan eta 
harreman pertsonaletan ere hobe-
ra egin zuen nabarmenki. Adibide 
horren antzeko beste asko ditugu, 
planteamendu sistemikoaren esanahia 
eta eraginkortasuna agerian uzten 
dituztenak. Hala ere, jabetzen naiz 
zenbait kasutan izaten ditugun mu-
gez, ikasleen eta familien testuingu-
ruan elementu konplexu askok esku 
hartzen baitute. 

Aurrera begira zein erronka lituzke 
eskolak? 
Gurasoei nahiz hezkuntzako profe-
sionalei ematen dizkiedan hitzaldie-
tan esan ohi dudanean oinarrituko 
naiz, ideia horietako batzuk harre-
manen beste testuinguru batzuetara 
eraman baitaitezke.

Nire ikuspegitik, lau helburu nagusi 
garatu beharko lituzke eskolak. Le-
henik, eskolan gertatzen den guztiak, 
haurrek han egiten duten guztiak 
bizitzarekin lotuta egon behar du, 
noranzko horretatik ateratzen den 
edozer denbora galtzea baita. Biga-

rrenik, inklusiorako eta elkarbizitza-
rako gune izan behar du eskolak, bai 
eta ikasleek beren bizitzaren narra-
zioa garatzeko aukera izango duten 
tokia ere, nondik datozen, nor diren 
eta norantz doazen uler dezaten eta 
beren burua nahiz besteak errazago 
uler ditzaten; beraz, komunikatze-
ko eta aitortzeko gune izan behar 
du eskolak. Hirugarrenik, ezague-
ra sustatzeko gune izan behar du, 
ikasleen garapeneko bilakaera-etapa 
bakoitzak berezko dituen premie-
tan oinarritutako ezaguera sustatu 
behar du; bizitzako gauza garrantzi-
tsuei zentzua ematen dien horretan 
oinarritutako ezaguera, orain arteko 
garai guztietan giza komunitateak 
garatu dituen erremintetatik eta eduki 
kulturaletatik abiatuta garatutako 
ezaguera, etorkizun ezezagunerantz 
begiratzean zentzu guztietan hazten 
jarraitzeko aukera bat ikusiko duen 
ezaguera. Eta hauxe izango litzate-
ke laugarren helburua: eskolak toki 
pribilegiatua izan behar du, ikasle 
bakoitzak bizitzara dakarren distira 
erakusteko aukera emango duen toki 
pribilegiatua. Ikasle bakoitza leundu 
beharreko harribitxia dela pentsatu 
behar dugu, eta eskolak hori lortzen 
lagunduko duela, norbanako bakoi-
tzaren berezko talentuak agerraraziz. 
Nolabait ere, amets egiteko gunea 
izan behar du, ametsik gabe, biziak 
indarra eta zentzua galtzen baititu.

Hori guztia amets batean laburtu 
beharko banu, eskola toki pribilegiatu 
bat dela esango nuke berriro, harre-
man pertsonal eta kulturaletarako 
gune komunitarioa, bakea garatzeko 
gunea, bakea baita pertsonen eta 
gizarteen bizitzetan edozein aldaketa 
esanguratsu gertatzeko oinarria. Hori 
lortzeko ahalegina egin behar dugu 
hezkuntza-testuinguruen zati garen 
guztiok, eta nire ustez eta Garnerrek 
dioena gogora ekarrita, gainerako 
adimenak (askotarikoak eta garran-
tzitsuak) baino harago doan adimena 
garatzeko ahalegina egin behar dugu, 
guztion onurarako adimena garatze-
ko, hain zuzen. Pentsatu nahiko nuke 
nire ibilbide pertsonal eta profesiona-
lean gero eta koherentzia handiagoz 
jokatu dudala amets hori lortzeko, 
eta, dagokidan heinean, lagundu du-
dala amets kolektibo bihurtzen.



eman diote “begirada haurrarengan” 
jartzeari, Iraungo psikomotrizista 
eta formazioaren koordinatzaile 
Ana Gaztelumendi Lekuonak azaldu 
bezala: “Hezitzaileok eta familiok 
errespetuzko eta konfiantzazko harre-
mana eraikitzen badugu gure artean, 
begirada joango zaigu haurrarengana, 
eta bere beharrak, nahiak eta intere-
sak aseko ditugu. Halako girorik ez 
badago, berriz, familien eta hezitzai-
leen arteko konfrontazioa egongo da 
erdigunean”.

Horregatik, azken helburua da 
“hezitzaileon eta familion arteko 
komunikazioa hobetzea, gu beraien 
aurrean eroso sentitzea, eta, era 
berean, familiek haur-eskolaren 
parte direla sentitzea, hemen badute 
ekarpenak egiteko aukera”, Iraungo 
hezitzaile eta haur-eskola horretako 
formazioaren arduradun Idoia Karre-
ra Etxebesteren esanetan.

Zerbait hautsi zen unea
Horretaz guztiaz jabetzeko, ordea, 
ibilbidea egin behar izan dute, abia-
puntuan hezitzaileen pertzepzioa ez 
baitzen horrelakoa. Familien zenbait 
jokabide epaitu egiten zituztela aitor-
tzen dute; hala nola, familiek umeak 
haur-eskolara gaixorik eramaten 
zituztenean. Horrek guztiak mesfi-

ESPERIENTZIAK 
IRAUN HAUR ESKOLA

Gurasoekin zubiak eraiki,  
begirada haurrengan jartzeko

Bi ikasturte aski izan dituzte 
Irungo Iraun Haur Eskolan 
ibilbide luzea egiteko, abia-
puntua eta helmuga oso urrun 

dituen bide horietako bat. Haur-es-
kolaren zimenduak berritzen ari dira, 
egindako pauso bakoitzeko helmuga 
berriak jarriz, bidea eginez oraindik. 
Zimenduak berritzeko, ordea, ez dira 
eskolako hormak eta habeak aldatzen 
hasi; hezitzaileen barruko zimenduak 
dira eraldatu direnak, beraien begira-

da eta jarrera, hain zuzen.
100 ordu eskaintzen dizkiote urtean 

formaziori Iraun Haur Eskolan, eta, 
besteak beste, Haur Eskolen Par-
tzuergoak antolatzen duen Barrutik 
programan hartzen dute parte. Hun-
gariako Pikler-Lockzy esperientzien 
inguruko ikastaro bat bukatu berritan, 
Partzuergokoek zer behar zituzten 
galdetu zieten parte-hartzaileei, hau 
da, EAEko haur-eskola sareari. Beste 
hainbat haur-eskolarekin batera, 
familiekin harremanak lantzeko eta 
komunikatzeko garaian zailtasunak 
zituztela aitortu zuten Irungo Iraun 
Haur Eskolako hezitzaileek: nola 
esan arauak? Nola betearazi gura-
soei arau horiek? Nola adierazi hain 
positiboak ez ziren gauzak, besteak 
beste, familiek umea gaixorik ekar-
tzen zutenean haur-eskolara? Ordu-
tik, Iraungo hezitzaile-talde guztiak 
gaiaren inguruko formazioa jaso du, 
zentroan bertan, eta gai bera lantzen 
ari diren gainerako haur eskolekin 
harremanetan daude; hala, lantaldee-
tan azaleratutako kezkak eta iritziak 
partekatzen dituzte, adibidez. 

Formazio horren ondorioz, azken 
bi ikasturteetan hamaika neurri hartu 
dute beraien lan egiteko moduan 
eta haur eskolako funtzionamen-
duan. Besteak beste, lehentasuna 

Familiekin komunikazioa 
lantzeko eta harreman 
osasungarriak sortzeko 
zailtasunak zituztela eta, 
duela bi urte formazio-saio 
bat hasi zuten Irungo Iraun 
Haur Eskolako hezitzaileek. 
Harrezkero beraien ikuspegia 
erabat aldatu dela diote, baita 
haur-eskolako errealitatea 
ere, azken bi ikasturteetan 
harremanak estutu baitira, 
besteak beste gelak eta 
ordutegiak irekitzearekin bat.

dantza eragiten zuen harremanetan, 
eta, ondorioz, familiak haur-eskolatik 
urrun zeuden. Baina, Barrutik-ekin 
egindako formazioko saioetan “zer-
baitek krak egin zuen, hautsi egin 
zen” hezitzaileen baitan. 

Batetik, beraien buruak bideoz 
grabatzeari ekin zioten, familiekin 
zuten hartu-emana nolakoa zen 
aztertzeko. Hortik abiatuta, praktika 
kontzienteak definitu zituzten, “zer 
egiten dugun kontzienteki eta zer 
egin behar genukeen”, dio Karrerak. 
Gainera, psikopedagogiaren inguruko 
hainbat artikulu irakurri zuten, oinarri 
teorikoa ere hartzeko.

Bestetik, Joxe Amiama psikopeda-
gogoarekin egindako saioak mugarria 
izan ziren begirada berria eraikitzeko 
bidean. Hezitzaileen kezka nagusia 
zen nola helarazi gurasoei beraien 
arauak, beraien iritziak, beraien 
ekarpenak... eta Amiamak familien 
egoera, iritzi eta arauak ere aintzat 
hartzen lagundu zien. “Konturatu 
ginen konponbidea ez zihoala geure 
arauak betearaztetik, baizik eta 
familiak diren bezala onartzetik”, dio 
Gaztelumendik. Karreraren esane-

tan, “kontzientzia hartu genuen nik 
daukadan iritzia, edo gauzak egiteko 
modua, pertsonala dela. Eta askotan 
jotzen genuela epaitzera, ‘ene, nik ho-
rrela egingo nuke eta berak ez!’. Hori 
jada irauli genuenean, ireki genituen 
ateak, zentzu guztietan: gu ireki egin 
ginen, eta lasaiago geunden familiak 
etortzen zirenean ere”. 

Ateak noiznahi irekita
Ireki zituzten ateak, bai, baita haur-
eskolakoak ere. Izan ere, 2014ko 
irailetik, haur-eskolako ordutegia 
malgutzea erabaki zuten. Hasieran, 
ibilbidearen abiapuntu hartan, fami-
liek 07:30-09:00ak bitartean ekarri 
behar zituzten haurrak: 09:00etan 
haur-eskolako ateak itxi egiten ziren. 
Orain ez dago ordu-mugarik fami-
lientzako, ezta haur-eskolan geldi-
tzerakoan ere. Hori izan da Iraungo 
haur-eskolan egindako iraultza na-
gusienetariko bat: gurasoak edozein 
ordutan etortzen dira gelaraino, eta 
nahi dutenean joan: “Batzuek ez dute 
behar hori, eta berehala joaten dira. 
Baina familia batzuek behar dute 
tarte batez goxo-goxo egotea umeare-

Idoia Karrera Etxebeste, Iraun Haur Eskolako formazioaren arduraduna, eta Ana Gaztelumendi Lekuona, formazioaren koordinatzailea. 

kin: zapatak eranzten lagundu, fruta 
zatiren bat eman jateko... Eta, haurra, 
lasai ikusten dutenean, orduan joaten 
dira”, dio Karrerak. 

Horrekin lotuta, gogoan dute aita bat 
eguerdi arte gelan gelditu zen lehen 
aldia. Normalean oso lasai gelditu ohi 
zen haur batek, egun txarra nonbait, 
eta negarrez zegoen aita alde egiteko 
une horretan; hezitzaileek, hori ikusi-
rik, nahi zuen arte gelditzera gonbida-
tu zuten: “Goiza gurekin pasa zuen. 
Txoko batean egon zen, eta, beharra 
sentitzen zuenean, haurra berarengana 
hurbiltzen zen. Bazkaltzeko ordua 
iristean, haurrak berak esan zion agur 
aitari, eta lasaiago joan zen”, konta-
tzen du Gaztelumendik. Karrerak 
“beste sentsibilitate” bat garatu dutela 
aitortzen du, eta noiz edo noiz deitu 
izan dio telefonoz haurra negarrez 
utzi dion gurasoari, umea lasaitu 
dela jakinarazteko, eta gurasoa ere 
lasaitzeko.

Norbere beldurrak kudeatzen
Horretarako, ordea, hezitzaileek 
beren beldurrak kudeatzen ikasi behar 
izan dute. Izan ere, aitortzen dutenez 



beldurra zioten gurasoak gelan 
izateari, norbait negarrez hasiz gero 
edo bi elkar joka hasiz gero pentsatu 
zezaketenagatik. 

Baina, aita hura ikasgelan gelditu 
zen lehen aldian, esaterako, elkarri 
galdezka hasi ziren ea nola sentitu ote 
ziren, eta “konturatu ginen oso ondo 
sentitu ginela, ez zela ezer gertatzen, 
gehiago zela gure beldurra”. Karre-
raren esanetan, “egoera naturalta-
sunez kudeatzen” ikasi dute ibilbide 
honetan.

Gainera, ateak irekita egoteak 
beraien lanari gardentasuna ematen 
diola uste dute, ate itxiek mesfidantza 
sortzen dutelakoan.

Komunikazio bide berriak
Ateak irekitzeaz gain, bestelako 
bideak ere landu dituzte familiekin 
harremanak estutzeko eta komunika-
zioa hobetzeko. Hala, koaderno bat 
erabiltzen dute egunerokoan gura-
soekin komunikatzeko. Hor idazten 
dituzte gurasoek haurraren inguruko 
gorabeherak, gau txarra izan badu edo 
antzerakoak; eta berdin egiten dute 
hezitzaileek ere, gurasoek hartuko 
duten koaderno horretan idazten baiti-
tuzte umeen kontuak: zer moduz jan 
duten, edo triste sumatu al duten... 

Bestalde, familia bakoitzak bere 

albuma osatzen du, eskolan uzteko. 
Haurraren ingurunea osatzen duten 
pertsonak agertzen dira bertan, baita 
umearen bizitzako une inportanteak 
ere. Hori umearen eta hezitzailearen 
arteko komunikazio-tresna inportan-
tea bilakatzen da gelan, eta, gainera, 
haurrarentzat lagungarri izaten da no-
labait gelan bere gertukoen presentzia 
bermatzea. 

Bestalde, haur-eskolaren sarreran 
hezitzaile eta eskolako langile guztien 
argazkiak jarri dituzte, aurkezpentxo 
batez lagunduta. Modu horretan, 
gurasoei ezagutzera eman nahi diete 
zeinek osatzen duten haurraren fami-
lia eskolan dauden bitartean. Lantal-
dea familiei aurkezteko modu bat da, 
harremana eraikitzeko lehen urratsa.

Familien liburutegia
Dena dela, egunerokoan askotan 
zailtasunak izaten dituzte familiei 
patxadaz azaltzeko euren lanean 
kontuan hartzen dituzten oinarri peda-
gogikoak. Horregatik, familientzako 
liburutegia sortzea erabaki zuten. 
Haur-eskolaren sarreran dago, besaul-
ki eroso batek lagunduta. Gurasoek 
asko erabiltzen dute, haurrak jaso-
tzera joandakoan tarte batez itxaron 
behar dutenean eta. Gainera, oso 
erabilgarria da egokitzapen-prozesuan 

ESPERIENTZIA: IRAUN HAUR ESKOLA

zehar ere. “Hasieran 15 minutuz 
ateratzen dira, gero ordu erdiz... tarte 
horietan liburutegia erabiltzeko joera 
hartu dute”.

Haur-eskolan daudenean irakurtzeaz 
gain, familiek aukera dute nahi dute-
nean liburuak etxera eramateko, nahi 
duten arte. Hasieran kezka eta beldur 
ugari izan arren, “erabaki genuen 
konfiantza ematea. Liburu bat ez 
bada agertzen, ez da ezer gertatzen”, 
Karrerak azaldu moduan. 

Konfiantza eta lasaitasuna
Hezitzaileak gustura daude egindako 
ibilbidearekin, eta bat datoz esatean 
lasaitasuna irabazi dutela. Nolabait 
presioa desagertu dela sumatzen 
dute, eta, Gaztelumendiren esanetan, 
“emozionatuta” daude: gurasoak ger-
tu sentitzen dituzte. Hain zuzen, hori 
bera da gurasoek egindako balorazio-
gutunetan errepikatzen den hitza ere: 
lasaitasuna. Hala dio gurasoetako 
baten idatziak: “Iraun haur eskolak, 
zaintzaz gain, konfiantza, lasaitasuna 
eta segurtasuna esan nahi du gure-
tzako. Haur-eskolan lasai sartu, irten 
eta egoteak espazioa gure sentitzen 
laguntzen digu, eta ez gurasoentzat 
arrotz. Etxeko daukagu haur-eskola”. 
Harrotasunez erakusten dute gutuna, 
egindako ibilbidearen erakusle baita.





EKARPENAK
BIODANTZA 

Gure egunerokoan, beraz, alde 
kognitiboa, pentsamenduak 
eta arrazoimena, martxan 
izan ohi ditugu eta, biodantza 

praktikatuz, gure gorputz-emozioetan 
arreta jarri, eta gorputz-mugimendua 
tresna pedagogiko moduan bizitzea 
da jasotzen dugun onura nagusietako 
bat. Bestalde, jardun profesional 
eta pertsonalean garatu ahal izateko 
baliabide sorta ere eskaintzen digu 
praktika honek. 

Bizi dugun jendartean 
pentsamenduaren garrantzia 
gailendu da, gorputzaren 
eta emozioen kontzientzia 
eta adierazpenaren gainetik. 
Baina hezkuntza-prozesuak 
–eta bizi-prozesuak, 
orokorrean– esanguratsuak 
izan daitezen, ezinbestekoa 
da pertsona osatzen duten 
hiru oinarriak kontuan izan 
eta bateratzea: emozioak, 
pentsamendua eta gorputza. 
Sentitu, pentsatu eta egin!

Zer da biodantza?
Biodantza esaten dugunean, ikus 
dezakegu bi kontzeptu adierazten 
direla hitz bakarrean. Bio aurriz-
kiak bizitza ekartzen digu gogora, 
eta dantza esaterakoan, norberaren 
zentzuzko mugimendua-z ari garela 
aipatu beharra dago. Horregatik, 
biodantza-sistemari “bizitzaren 
dantza” ere deitu ohi zaio. Biodantza, 
beraz, zientzian oinarritutako jakin-
tza da, eta bere baitan jasotzen ditu 
hainbat diziplinatako ekarpenak, hala 
nola psikologia, biologia, soziologia, 
antropologia, artea eta mitologia; 
horrez gain, musikaren ezagutzetatik 
elikatzen den sistema da. Bestal-
de, berrogeita hamar urtez mediku, 
zientzialari, filosofo eta artista ugarik 
eginiko ikerketei esker, berezko ere-
du teorikoa dauka. 

Nola definitu, beraz, biodantza hitz 
gutxitan? Gorputz-adierazpenerako 
sistema bat izateaz gain, garapen 
pertsonalerako proposamen bat ere 
bada, non gure gaitasunak gara-
tzen diren talde-testuinguru batean, 
musika, mugimendua eta ariketa 
antolatuen bitartez. Biodantzaren 
oinarrizko metodologia bizipena 
izango litzateke.

Sorrera
Txilen sortu zen diziplina hau, 60ko 

Zertarako balio diezaieke 
biodantzak irakasleei?

Elen 
Kortaxarena

Biodantzako 
irakaslea

hamarkadan. Sortzailea, berriz, 
Rolando Toro Araneda psikologo eta 
antropologo txiletarra izan zen, zeinak 
hezkuntza-munduan ere urteak eman 
zituen lanean. Gerora, “hezkuntza 
biozentrikoa” sortu zuen; hain zuzen, 
hezkuntza biozentrikoaren oinarria eta 
helburua da bizitza bera erdigunean 
jartzea edo, beste modu batera esanda, 
bizitzaren alde osasuntsuan eragitea. 
Rolandok oso argi baitzuen bizi du-
gun jendartean gaixotasuna, sufrimen-
dua, erruduntasuna, etab. historikoki 
bizi izandako hainbat une eta proze-
suren ondorio zuzenak direla. Horre-
gatik, biodantza-sistemaren bitartez, 
pertsona bakoitza bere alde osasun-
tsua sendotzen joatea eta jaiotzetik 
dakarzkigun ahalmenak zaindu eta 
indartzea bilatzen da. Ahalmen hauek 
izan daitezke, besteak beste: barne-in-
darra, sormena, enpatia, autoestimua, 
afektibitatea, komunikazio naturala, 
entzute aktiboa, identitatea, adieraz-
pen librea, intuizioa, harmonia…

Zergatik da garrantzitsua 
hezkuntzan ere praktikan jartzea?
Kuriositate modura, gaur egun, Bra-
silgo zenbait unibertsitatetan psikolo-
giako ikasketetan hautazko ikasgaia 
da, eta mundu osoan zehar hedatu da 
diziplina hau. 

Gure ingurura etorrita, badira 

hainbat esperientzia konkretu non 
hezkuntzaren esparruko hezitzaile/
irakasle eta haur eta nerabeentzat 
gorputz-adierazpen eta biodantza-
saioak eman diren eta, azken urtee-
tan, behar hori areagotzen ari dela 
dirudi. 

Behar horren oinarrian zera dago: 
urteetan zehar, ikaste-irakaste proze-
sua maila kognitiboan soilik zentratu 
izan da, eta, horren ondorioz, alde 
batera utzi izan dira gorputz eta 
emozioen kudeaketa eta adierazpena. 
Baina pertsona ez da soilik arrazoime-
naz eraikitzen, eta baditugu ezagutu 
beharra daukagun gorputz bat eta 
identifikatzen eta kudeatzen jakin 
behar ditugun emozioak. 

Zorionez, gero eta esperientzia 
gehiago ezagutzen dira non, pertsona 
bakoitza osatzen duten 3 oinarriak 
kontuan izanda, ikaste-prozesu 
esanguratsuak gertatzen ari diren eta 
pertsonaren osotasuna kontuan har-
tzen den: emozioak-pentsamenduak-
gorputza. 

Bestalde, hezkuntzaren esparruko 
langileok gero eta egoera gatazkatsua-
goekin topatzen ari gara, eta laguntza 
beharra sumatzen da bide horretan. 
Hor kokatzen da balioen hezkun-
tza. Baina balioen hezkuntza modu 
teorikoan emateak ez du ia zentzurik 
(“ezin da minik eman”, “errespetuz 

jokatuko dugu”...). Balioak barnera-
tzeko modu eraginkorrena bizipenetan 
oinarritutako irakaskuntza-prozesu 
esanguratsua litzateke. Nik bestea 
errespetatu ahal izateko, ezinbestekoa 
da neure burua errespetatua izan dela 
–gorputzez– sentitzea. 

Eta, besteak beste, egoera horri 
erantzutera dator biodantza. 

• Bizipenetan oinarritutako teknika 
da; ikasgelan maila teorikoan 
hitz egin eta lantzen diren gaiak 
gorputzarekin bizi eta landu ahal 
izateko, eta, horrela, pertsona 
bakoitzak gaiari buruzko bere 
zentzu eta tresna propioak aurkitu 
ahal izateko. 

• Pentsamendua garatzeaz gain, 
emozioen eta gorputzaren kon-
tzientzia hartzea eta adierazpen 
librea lantzen dira. 

• Egunero sor daitezkeen gatazken 
kudeaketa lantzen da; afektua eta 
komunikazio naturala bidelagun 
ditugula. 

Zergatik da baliagarria hezitzaile eta 
irakasleentzat?
Interesgarria iruditu zait galdera horri 
erantzuteko 2 atal bereiztea. Izan ere, 
biodantzaren praktikak eremu profe-
sionalean zein pertsonalean eragiten 
du. 



EREMU PERTSONALEAN:
•	Gure	ezagutza	propioan	sakon-

duz, ditugun ahalmen naturalak 
berreskuratzeko eta horiei adie-
razpena emateko. Aurretik aipatu 
bezala, biodantzak pertsonaren alde 
osasuntsuan eragiten du. Mugimendu 
kontzientearen bitartez, gure barne-
munduan sakondu ahal izango dugu, 
eta berezkoak ditugun ahalmen 
batzuekin egingo dugu topo. Ahalmen 
horien kontzientzia hartzeko eta gure 
eguneroko lanean txertatzeko aukera 
eskaintzen digu biodantzak. 

Bidaia honetan, edo prozesu hone-
tan, besteen zaintza praktikan jarri 
aurretik, norberaren buru, gorputz eta 
emozioen zaintzan zentratuko gara.

EREMU PROFESIONALEAN:
•	Gorputza	eta	emozioak	hezteko	

baliabide eraginkor moduan uler-
tzeko eta erabiltzeko. Pentsamen-
duarekin ez ezik, gorputzarekin eta 
emozioekin ere eragiten ari gara eten-
gabe, eta oso garrantzitsua da egoera 
horren inguruko kontzientzia hartzea. 
Izan ere, hezkuntza-prozesuan zera 
gerta daiteke: maila teorikoan mezu 
batzuk bidaltzen aritzea, eta gorputze-
tik guztiz kontrakoa adieraztea. Esate 
baterako, demagun konfiantza lantzen 
ari garela gelan; nigan, besteengan eta 
inguruarengan. Beraz, lehenengo eta 
behin, konfiantzaren emozioak nire 
gorputzean dituen eraginak ezagu-
tuko genituzke. Eta nolakoa litzateke 
gogo-aldarte hori transmititzen duen 

gorputz-jarrera? Eta, harago joanda, 
nola barneratu dezaket konfiantzaren 
zirrara nire bizitzako hainbat arlotan? 
Horrela, ikasleekin konfiantzaren gaia 
lantzen dugunerako, nire buruak ez 
ezik, gorputzak ere ezagutu eta barne-
ratua izango du emozio hori. Horren 
ondorioz, irakasle naizen aldetik 
eskain ditzakedan baliabideak esan-
guratsuagoak izango dira, eta ikasleei 
iristen zaien mezua sinesgarriagoa.

Badago esaera bat, ideia hau hobeto 
ulertzeko balio dezakeena: Entzun eta 
gogoratuko dut, ikusi eta errepika-
tzeko gai izango naiz, eta zerbait egin 
(nire gorputzean esperimentatu, gai 
horri buruzko bizipenak izan...) eta 
ikasi egingo dut. 
•	Eguneroko	lanean,	tresna	eta	

baliabide praktikoak txertatu ahal 
izateko. Jakina da haurrek, egune-
rokoan, mugimendu askea praktikan 
jartzea beharrezkoa dutela. Garran-
tzitsua da aukera hori ematea haien 
buru, gorputz eta emozioen osasuna, 
eta finean, beraien ongizatea, ziurtatu 
ahal izateko. Horregatik, biodantza 
praktikan jartzen duten irakasleek, 
beraien bizitza pertsonalerako ez ezik, 
egunerokotasunean –ikasgelan– ere 
praktikan jar ditzaketen baliabide 
ugari aurkituko dituzte saioetan. 

Aurretik aipatu den bezala, maila 
teorikoan eskaintzen ditugun gai asko 
ariketa praktikoen bitartez osatzeko 
aukera irabazten dugu. Eta, horren 
ondorioz, ikaste-irakaste prozesua 
aberastu dezakegu.

EKARPENAK: BIODANTZA

“Urteetan zehar, ikaste-
irakaste prozesua maila 
kognitiboan soilik zentratu 
izan da, eta, horren ondorioz, 
alde batera utzi izan dira 
gorputz eta emozioen 
kudeaketa eta adierazpena. 
Baina pertsona ez da soilik 
arrazoimenaz eraikitzen, eta 
baditugu ezagutu beharra 
daukagun gorputz bat eta 
identifikatzen eta kudeatzen 
jakin behar ditugun 
emozioak”

“Biodantzaren helburu 
nagusia da afektuan 
oinarritutako harreman 
osasuntsuak berreskuratzea. 
Eta, hezkuntzaren esparruan, 
etengabe harremanetan 
ari gara beste irakasleekin, 
gurasoekin, haur eta 
gazteekin...”



•	Kalitazteko	harremanak	eraiki-
tzen eredu bihurtzeko. Orokorrean, 
biodantzaren helburu nagusia da afek-
tuan oinarritutako harreman osasun-
tsuak berreskuratzea. Eta, hezkuntza-
ren esparruan, etengabe harremanetan 
ari gara beste irakasleekin, gurasoe-
kin, haur eta gazteekin... Harreman 
horien kalitateak zuzen-zuzenean era-
giten du errendimendu pertsonalean. 
Hemen sartzen dira, besteak beste, 
berdinen arteko harremanak eraiki-
tzeko baliabideak eskuratzea, haur 
eta gazteek beraien artean sortzen di-
tuzten harreman motez hausnartzeko 
eta harreman horiek hobetzeko keinu 
praktiko batzuk barneratzea, etab. 

Biodantza praktikan jarriz, norberak 
berekiko duen harreman motaren 
kontzientzia hartzen hasten gara. 
Gero, binakako ariketetan, bestearekin 
sortzen ditugun harreman motaz haus-
nartzen jarraitzen dugu. Eta azkenik, 
talde txikian edo talde handian ematen 

diren harremanak ikusten ditugu.
•	Hezkuntza	osoago	baten	alde	

egin eta eragiteko. Eztabaida ugari 
dago aspalditik hezkuntza-munduan 
egon diren mugen inguruan; irakasle 
eta ikasleen arteko botere-erlazioa, 
espazio itxi eta mugatuak, baliabide 
urriak, jakintza transmititzeko hel-
burua, irakaskuntza mota berdina oso 
pertsona desberdinentzat, arlo kogniti-
boaren gehiegizko presentzia, etab. 

Egun, jakin badakigu oso hezkuntza-
proiektu eta esperientzia interesga-
rriak daudela, aipatutako hezkuntza 
osoago baten alde egiten dutenak. 
Biodantzak eta bere baitan sortutako 
hezkuntza biozentrikoak ere ildo 
horretatik jarraitu nahi dute; sortzen, 
hausnartzen eta esperientzia esangu-
ratsuak eskaintzen. Besteak beste, 
gai hauen inguruan hausnartzera eta 
bizipenak izatera gonbidatzen gaitu: 
• Identitate osasuntsu bat eraiki-

tzea.  

• Pertsona bakoitza bakarra eta 
errepikaezina den bizipena jorra-
tzea eta, horren ondorioz, nor-
berak berezko dituen ahalmenak 
zaintzeko konpromisoa hartzea. 

• Gorputzaren egiazko adierazpena 
berreskuratzea, eta gorputzari, 
mugimenduari eta emozioei 
merezi duten lekua eskaintzea 
ikaste-prozesuan.

• Afektuan eta parekidetasunean 
oinarritutako harremanetan 
sakontzeko ardura izatea.

• Instintuen gaia berreskuratzea. 
• Esperientzia esanguratsuak 

bizitzea. 
• ...

Beraz, hezkuntzaren esparruko 
profesionalak gonbidatzen zaituztet 
bereziki biodantza eta hezkuntza 
biozentrikoa ezagutzera. Norberaren 
bizitzan dantzaren kontzientzia har-
tzeko eta geure ikasle eta seme-alabak 
mugimenduan jartzeko!

Asko dira eskoletan haurrak 
berdintasunean hezteko kon-
tuan izan beharreko gakoak. 
Ezinbestekoa da, lehenik eta 

behin, hezitzaileek neska eta mutile-
kiko dituzten itxaropenak aztertzea. 
Nortasun-ezaugarriei, trebetasunei, 
jarduerei zein rolei buruzkoak izan 
daitezke itxaropenak, eta, gehienetan, 
jendartean nagusi den generoaren 
ikusmolde estereotipatu eta sexista-
ren araberakoak izaten dira (“neskek 
txukunak eta garbiak izan behar 
dute. Mutilek, berriz, indartsuak eta 
gogorrak”; “Mutilak hobeak izaten 
dira matematikan. Neskak, berriz, 
hitzezko trebetasunetan”…). Hezi-
tzaileen jokabidea, haurrekiko duten 
tratua edota eskatzen dietena itxaro-
pen horien araberakoa izan ohi da. 
Esaterako, neskei gutxiago onartzen 
zaie zikin egotea eta desordenatuak 
izatea; mutilei, berriz, sentimenduak 
azaltzea eta negar egitea. 

Itxaropen sexistak eta horiekin 
zerikusia duten jokabideak, tratua, 
eskaerak eta beste baztertzea eta 
parekideak garatzea izango litzateke, 
beraz, berdintasunean hezteko urrats 
garrantzitsua. Arazoa da, gene-
roaren ikusmolde estereotipatua oso 

GALDEIDAZU
ZEIN GAKO NAGUSI IZAN BEHAR DITUGU 
KONTUAN, ESKOLETAN HAURRAK 
BERDINTASUNEAN HEZTEKO?

?
LUIXA REIZABAL 
ARRUABARRENA
EHU-KO IRAKASLEA 
ETA UEU-KO KIDEA

barneratuta izatearen ondorioz, gerta 
daitekeela hezitzaileek ez jakitea 
horiek beraiek beren nahi, uste eta 
antzekoen arabera aukeratutakoak 
ala genero-aginduek zehaztutakoak 
diren. Halakoetan, itzulgarritasuna-
ren araua lagungarri izan daiteke, 
hau da, neskak/emakumeak dauden 
tokian mutilak/gizonak jartzea, edo 
mutilak/gizonak dauden tokian nes-
kak/emakumeak jartzea. Hala, ima-
jinatuko dute hezten ari diren haurra 
beste sexukoa dela, eta aztertuko 
dute ea harekiko dituzten itxarope-
nak, tratua eta abar berdinak izango 
liratekeen ala ez. Erantzuna baiezkoa 
bada, ondo ari dira. Bestela, horiek 
aldatzea izango litzateke berdinta-
sunean hezteko egin beharrekoa.

Eskolan sexismoa transmititzeko 
modu nagusiez jabetzea eta horiek 
ekiditeko eta berdintasunean hezteko 
egin beharreko aldaketak gauzatzea 
izango litzateke hurrengo urratsa. 
Hasteko, eskolan landu ohi diren 
edukiei erreparatu behar zaie. Izan 
ere, afektuarekin, zainketarekin eta 
heziketarekin erlazionatutakoak baz-
tertu, eta lan ordainduaren arloan ba-
liagarri direnak lehenesten dira gaur 
egun. Gainera, eduki horiek modu 

Eskolan berdintasunean 
hezteko, ezinbestekoa da 
lan ordainduaren arloan 
baliagarri diren edukiez 
gainera, autonomia 
pertsonalerako eduki eta 
gaitasunak —etxeko eta 
zainketa-lanen ardura 
norberaren gain hartzeko 
gaitasuna, arauak, norbera 
zein besteak errespetatzea 
eta antzekoak—, hezkuntza 
afektibo sexuala, hezkidetza 
bera, arlo sozio-emozionala 
eta beste lantzea.

Familia- eta bikote-ereduei 
buruzko informazioa 
eskaini beharko litzateke, 
eta familia-aniztasuna 
jendartearentzat 
aberastasun-iturri eta 
ekarpen baliotsua dela 
transmititu beharko litzateke.

sexistan tratatzen dira, zokoratu egi-
ten baitira emakumezko pertsonaiak 
eta haien ekarpenak, bai eta emaku-
meen bizimodu-ereduak ere, eredu 
maskulinoari jarraitzen ez badiote. 
Hala, gerrei, borrokei eta ekoizpen-
moduei ematen zaie garrantzia, baina 
ez jendarteek bizirik irauteko behar 
izaten dutenari, hau da, zaintzari, 
elikadurari, garbiketari, harremanei, 
afektuari eta antzekoei. Eskolan ber-
dintasunean hezteko, ezinbestekoa 
da lan ordainduaren arloan baliagarri 
diren edukiez gainera, autonomia 
pertsonalerako eduki eta gaitasunak 
—etxeko eta zainketa-lanen ardura 
norberaren gain hartzeko gaitasuna, 
arauak, norbera zein besteak erres-
petatzea eta antzekoak—, hezkuntza 
afektibo-sexuala, hezkidetza bera, 
arlo sozio-emozionala eta beste 
lantzea.

Zenbait estrategia erabil ditzakete 
irakasleek eduki horiek lantzeko. Tu-
tore-ekintzan txertatzea izan daiteke 
bat. Edo une jakin bat aprobetxatzea 
horiek jorratzeko. Esaterako, emaku-
meen nazioarteko egunaz balia dai-
tezke emakumeek jendarteari egin-
dako ekarpenen ezagutza sustatzeko. 
Irakasten dituzten ikasgaien zati gisa 
aztertzea izan daiteke beste estrategia 
bat. Adibidez, Historian sexualita-
tearen eta sexu-aniztasunaren interes 
sozial, politiko eta erlijiosoen arteko 
harremanak azter daitezke. Ingurune 
Natural eta Sozialaren Ezagutzan, 
berriz, gorputzaren ezagutza zien-
tifikoa, sexu bidezko gaixotasunak, 
indarkeria matxista eta antzekoak.

Azkenik, zenbait ikasgai —Historia 
edo Ingurune Sozialaren Ezagutza, 
kasu— beste modu batean iraka-
tsiz landu daitezke eduki horiek. 
Esaterako, Historia ikasleen artean 
emakumeen lana aztertzeko ikerketa-
lanak sustatuz; historian eta egungo 
jendartean dauden sexismo-zantzuak 
atzemateko eduki eta ariketak 
txertatuz, indarkeria matxista mota 
guztiei erreparatuz edo historian 
mugimendu feministak eta LGTB 
(Lesbianen, Gayen, Transexualen eta 
Bisexualen) mugimenduek egindako 
ekarpenak azalduz. Ingurune Sozia-
laren Ezagutzari dagokionez, besteak 
beste, lanbideen inguruko ezagutza 
ez-estereotipatua landu daiteke, eta 

ogibide guztiak gizonek zein emaku-
meek egin ditzaketela azpimarratu. 

Eduki berriak txertatzeaz gainera, 
irakasgai guztietan edukiak hezki-
detzan oinarrituta jorratu beharko 
lirateke, emakumearen irudia, 
emakumezko pertsonaiak; haiek his-
torian, zientzian, kirolean eta antzeko 
eremuetan egindako ekarpenak, bai 
eta emakumeen bizimodu-ereduak 
ere aintzat hartuz. Hala, jendarteek 
bizirik irauteko egin behar izaten du-
tenari zor zaion garrantzia aitortuko 
litzaioke. Hori ez ezik, familia- eta 
bikote-ereduei buruzko informazioa 
eskaini beharko litzateke, eta familia-
aniztasuna jendartearentzat aberasta-
sun-iturri eta ekarpen baliotsua dela 
transmititu beharko litzateke.

Balioei dagokienez, jendartean 
“maskulinotzat” hartzen direnak 
lehenesten dira. Esaterako, lehia eta 
mendekotasun-harremanak sustatzen 
dira, eta ez lankidetza; lan ordain-
dua etxeko lana, zainketa-lana edo 
lan boluntario ez ordaindua baino 
gehiago balioesten da; ekoizpena 
osasunaren eta ongizatearen gainetik 
jartzen da; lehia-kirolak jolasak bai-
no gehiago balioesten dira… Hala, 
zainketa, afektibitatea, lankidetza 
eta antzeko balioak sustatu beharko 
lirateke berdintasunean hezteko. 

Egun indarrean dauden irakas-
kuntza-metodologia eta diziplinaren 
bitartez ere sexismoa transmititzen 
da. Izan ere, autoritarioak dira, hau 
da, boterean oinarritutakoak eta ber-
tikalak, jendarte patriarkala bezala. 
Irakasleek esandakoa onartu edota 
ikasi egin behar izaten dute ikasleek, 
zigorra, suspentsoa eta antzekoak 
ekiditeko. Hala, botere-mendekota-
sun harremana sortzen da irakasleen 
eta ikasleen artean, eta «arauak» 
(besteak beste, genero-aginduak) 
betetzen ez dituztenak «zigortu» egin 
behar direla ikasten dute ikasleek. 
Horren ondorioz, aniztasunarekiko 
jarrera negatiboak garatzen dituzte, 
eta «arauak» hausten dituztenak 
(homosexualak edo transexualak, 
kasu) zigortu egiten dituzte. Gai-
nera, irentsi egiten dute irakasleek 
transmititutako informazioa, horren 
inguruan inolako hausnarketarik egin 
gabe. 

Beraz, aldatu beharrekoak dira ber-

dintasuna sustatze aldera. Lehenari 
dagokionez, autoritate-eredu berriak 
bultzatu behar dira. Izan ere, boterea 
eta autoritatea bereizi egin behar 
dira. Boterea norberak bere buruari 
esleitzen dio, eta besteak mendeko-
tzat hartzea ekartzen du. Autoritatea, 
berriz, pertsonari aitortzen zaion 
zerbait da, egiten duenaren, sortzen 
duen errespetuaren, konfiantzaren 
eta besteren arabera. Halakoetan, 
ez dago mendekotasun-harremanik, 
autoritatearekiko errespetua, kon-
fiantza eta antzekoak baizik. Ikasleek 
irakasle batzuei autoritatea esleitzen 
dietenean, irakasle horiek eredu 
bihurtzen dira, eta ikasleek berez 
hartzen dituzte aintzat haien irakas-
kuntzak, modu horretan ikasiz.  
Autoritatea duten irakasleek 
ikasleak errespetatzeaz eta haien 
esanak entzuteaz gainera, nahiak, 
ardurak eta borondatea aitor- 
tzen dizkiete. Hori horrela izan da-



din, gomendagarria litzateke ikaslee-
kiko harremana konfiantzan, errespe-
tuan eta zintzotasunean oinarritzea, 
beraiek ere besteenganako konfian-
tza, errespetua eta zintzotasuna gara 
ditzaten; ikasgelan konfiantza-giroa 
sortzea, ikasleek beren kezkak, 
desadostasunak eta beste adieraz 
ditzaten; ikasleei afektua adieraztea 
eta haien lorpenak laudatzea, haien 
autoestimua eta autonomia sustatuz; 
Arazoetan Oinarritutako Ikaskun-
tza, Proiektu Bidezko Ikaskuntza, 
Ikaskuntza Kooperatiboa eta antzeko 
irakaskuntza-metodologia aktiboak 
erabiltzea, ikasleek informazioaren 
lanketa egin, eta benetan barnera 
dezaten; ikasleak ulertzea, haien-
gana hurbildu ahal izateko; zintzo 
jokatzea, eta irakasleek ere kezkak, 
beldurrak, haserrea eta bestelako 
sentimenduak eta antzekoak dituzte-
la adieraztea; ikasleek esaten dietena 
entzutea, haiengandik asko ikas 
dezakete eta…

Diziplinari dagokionez, berriz, 
boterean oinarritutakoa utzita, dizi-
plina demokratikoa erabiltzen hasi 
beharko litzateke, zeinean ikasleak 
berak diren arauak zehazten dituz-
tenak. Horretarako, gelako arau 
inplizitu eta esplizituak berrikusteak 
eta horiek hausteak ekar ditzakeen 
ondorio hezigarriak proposatu, ne-
goziatu eta adosten dituzte ikasleek. 
Ondorioei dagokienez, ezinbestekoa 
da, batetik, zerikusi zuzena izatea 
hautsitako arauarekin (adibidez: 
ikasle batek ikasmahaia zikintzen 
badu, horren ondorio hezitzailea izan 
daiteke zikindutakoa garbitzea, eta 
ez ehun aldiz idaztea «ez dut berriz 
ikasmahaia zikinduko», ez baitu 
arau-haustearekin zerikusirik). Bes-
tetik, ondorioek proportzionalak izan 
behar dute. Aurreko adibidean, ez 
litzateke egokia izango, ondorio gisa, 
ikaslea aste osoan jolas-denborarik 
gabe uztea, gehiegizkoa da eta. Hala-
ber, portaera aldatzea eskatuko zaio 
ikasleari, baina epaitu edo iraindu 
gabe («arduragabea zara; ez duzu 
inoiz ikasiko» eta antzekoak ekidin). 
Azkenik, araudi berria aplikatu eta 
haren funtzionamendua berrikusi eta 
jarraipena egiten dute. 

Askotan, sexismoa ere transmiti-
tzen dute hezkuntza-material askok. 

Hala, garrantzitsua da eduki sexistak 
jasotzen eta heteronormatibotasuna 
sustatzen dutenak baztertzea edo 
modu kritikoan erabiltzea; hau da, 
zalantzan jartzea transmititzen di-
tuzten eduki horiek, horien inguruko 
eztabaida sustatuz. Halaber, emaku-
meen ekarpenak jasotzen dituzten 
hezkuntza-materialak erabil daitezke. 
Eta, ez badaude, sortu egin daitezke. 
Gainera, gomendagarria da orain 
arte sexu bakoitzari ezarri zaizkion 
estereotipoak apurtzen dituzten 
irudiak erabiltzea, bai eta emakume 
eta gizonen irudi kopuru orekatua 
erabiltzea ere. Ildo beretik, min-
tzaira modu ez-sexistan erabiltzen 
duten hezkuntza-materialak baliatu 
beharko lirateke, edo modu sexistan 
erabiltzen dutenak gelara eraman be-
harko lirateke, eta horietan sexismoa 
hautematen irakatsi. 

Ebaluazioaren bitartez ere sexis-
moa transmititu daiteke. Izan ere, 
ebaluatzeko erabiltzen diren testu eta 
probetan agertoki eta pertsonaia mas-
kulinoak izaten dira nagusi; irudiak 
sexistak izaten dira, bai eta mintzai-
raren erabilera ere. Gainera, irakas-
leen genero-estereotipoek eragina 
izaten dute neska-mutilak kalifika-
tzeko garaian. Hala, berdintasunean 
hezteko, ezinbestekoa da ebaluazioa 
hezkidetzan oinarritzea. Horretarako, 
besteak beste, hezkidetzan oinarri-
tutako testu eta irudi ez-sexistak eta 
ez-estereotipatuak txertatu behar dira 
azterketa edo frogetan; mintzaira 
modu ez-sexistan erabili behar da; 
ikasleen lana kalifikatzeko garaian, 
hura egiteko moduari –eta ez ikaslea-
ren sexuari– erreparatu behar diogu, 
eta ebaluazio-irizpide berak erabili 
beharko lirateke mutilentzat zein 
neskentzat.

Azkenik, irakasleek –eta eskolako 
beste estamentuek– mintzairaren 
erabilera sexista egiten dute askotan 
(esaterako, maskulinoa generiko gisa 
erabiltzen dute), eta hori saihestu 
egin beharko litzateke, berdinta-
sunean hezi nahi bada.

Asko dira, beraz, eskoletan haurrak 
berdintasunean hezteko kontuan har-
tu beharreko gakoak. Gure esku dago 
aurrerantzean horiek guztiak aintzat 
hartzea eta gure ikasle-jardunaren 
ardatz hezkidetza bihurtzea.

Askotan, sexismoa ere 
transmititzen dute 
hezkuntza-material askok. 
Hala, garrantzitsua da 
eduki sexistak jasotzen eta 
heteronormatibotasuna 
sustatzen dutenak 
baztertzea edo modu 
kritikoan erabiltzea; hau 
da, zalantzan jartzea 
transmititzen diren eduki 
horiek, horien inguruko 
eztabaida sustatuz.

Ebaluazioaren bitartez 
ere sexismoa transmititu 
daiteke. Izan ere, 
ebaluatzeko erabiltzen diren 
testu eta probetan agertoki 
eta pertsonaia markulinoak 
izaten dira nagusi; irudiak 
sexistak izaten dira, bai eta 
mintzairaren erabilera ere. 
Gainera, irakasleen genero-
estereotipoek eragina 
izaten dute neska-mutilak 
kalifikatzeko garaian. Hala, 
berdintasunean hezteko, 
ezinbestekoa da ebaluazioa 
hezkidetzan oinarritzea.

GALDEIDAZU: HEZKIDETZA



BESARKADA
Uxue Alberdi / Maite Gurrutxaga

PAMIELA
Album ilustratua da honakoa. Alberdik 
idatzitako kopla batzuetatik abiatu eta 
Gurrutxagaren ilustrazioekin istorio 
bat sortu dute, besarkaden inguruan. 
Besarkada poesiaren eta artearen bidez, 
gorputzen eta arimen arteko batasunari 
jarritako kantua da. Bat egiten dute 
mundu sinbolikoak eta fisikoak. 

ARGITALPENAK

JAKINGARRIAK 75
Mondragon Unibertsitatea - HUHEZI

MU - HUHEZI
Haur Hezkuntzako eta Lehen Hezkun-
tzako erronkei, eta etapa bi horietan 
kokatzen diren ikasle zein profesiona-
len zalantzei erantzuteko MUk urtero 
argitaratzen duen aldizkaria. Bere 
ardura da ikuspegi pedagogiko eta 
esperientzia metodologiko berritzaileak 
eskaintzea. 

ZOZOMIKOTEAK
Jexux Eizagirre Portillo / Alai Zubimendi 

DOBERA
Hernaniko Dobera Euskara Elkarteak 
egitasmo berri bat sortu du aurten: 
Ipuin Faktoria. Lehen alea eman dute 
orain argitara. Zozomikoteak esaten 
zaie Euskal Herrian, martxoko azken 
egun eta erdiei, eta apirileko lehen 
egun eta erdiei, gogoratzeko negua 
berriro ere etorri daitekeela.

OTSOAREN IPUINA
Veronique Caplain eta Gregoire Mabire 

ELKAR
Aker aita liburu bat irakurtzen ari zaie 
bere bi antxumeei. Otso bati buruzko 
ipuin beldurgarri bat da, eta aitak eten-
gabe lasaitu behar ditu: “Gure basoetan 
ez dago otsorik”. Baina… egia ote?
Irakurketaren ahalmenaz eta otsoare-
kiko beldurraz hausnartzeko ipuin 
gozagarri bezain dibertigarria.

GIOSEPPOREN SUDURRA
Pello Añorga / Mikel Valverde

ELKAR
Gioseppo oso zapatari serioa zen. 
Halako batean, grano bat atera zaio 
sudurraren puntan, bitxi-bitxia: pinpor-
tatxoa. Beldurtu eta ospitalera joango 
da, eta medikuak esango dio tumore 
bat atera zaiola, tumore on bat. Handik 
aurrera, bere sudurrarekin ospitaleko 
haurrak alaituko ditu. 

LO ALA ESNA OIHANEAN
Liesbet Slegers (Leire Mendizabalek itzulia) 

IBAIZABAL
Oihanean bildumako liburuetan 
aurkako kontzeptuen galeria ageri 
da, modu dibertigarrian, animalien 
mundua ezagutzeko. Honetan, egunez 
batetik bestera ibiltzen diren animaliak 
agertzen dira, baina baita eguna lotan 
pasa eta gauez berpizten direnak ere. 
Erantzunak azal-hegalen atzean daude. 



H
aurrei kalitatezko edukiak 
eskaintzea, entretenitzeko eta 
ongi pasatzeko aukera ema-
tea, eta, bide batez, ikasteko 

edukiak helaraztea. Hiru helburu 
nagusi horiekin estreinatu du ETB3 
kateak 3txulo saioa. Telesail baten 
modukoa da, fikziozkoa, eta etxe 
bateko gertakizunak jasotzen ditu. 

Abenduan amaitu zen ETBko 
Sorgintxulo saioa, eta neska-mutil as-
korengana iristea lortu zutenez, saio 
berria egin dute orain, ikusle kopurua 
handitzeko eta publiko zabalagora 

PROPOSAMENA
‘3TXULO’ TELEBISTA SAIO BERRIA

Otsailaren amaieran 
estreinatu zuen ETB3 
kateak 3txulo, haur eta 
gaztetxoentzako fikzio-
saio berria. Baleuko etxeak 
ekotzita, egunean hiru aldiz 
ematen dute saioa. Hala, 
goizetan, eguerdietan eta 
iluntzeetan entretenitzeko 
edukiak eskaintzen dituzte 
2ttor, Xbel eta 4ra pertsonaiek, 
Gorritxo iratxoak eta Laino eta 
Sasi galtzerdiek.

Iragana, oraina eta geroa

iristeko xedez. Hala, aktore berriak 
sartu, pertsonaia gehiago sortu, 
formatua berritu, eduki gehiago 
txertatu eta 3txulo itxuratu dute. Hiru 
pertsonaia dira bertan protagonista: 
4ra (Amancay Gaztañaga), 2ttor (Iker 
Galartza) eta Xbel (Zuriñe Hidalgo). 
Etorkizunetik dator 4ra, iragane-
tik 2ttor, eta oraina irudikatzen du 
Xbelek. Horien lagun, Sasi eta Laino 
galtzerdiak ere sortu dituzte eta 
Sorgintxulo saioan ezagun egin zen 
Gorritxo animazioz egindako iratxoa 
ere bisitan joaten zaie maiz. Pertso-

naia horien abenturak eta elkarbizitza 
kontatzen du Baleuko ekoiztetxearen 
programak, eta denboraren zurrun-
biloan sartuta, historian atzera eta 
aurrera bidaiatzeko gonbita egiten die 
haur eta gaztetxoei.

Etxe dibertigarri eta entretenigarri 
bat da 3txulo, Xbel gaztearen etxea. 
Hantxe bizi da Xbel, lasai ederrean. 
Ia egunero, baina, bisita bereziak iza-
ten ditu, eta etxeko egongelan biltzen 
dira pertsonaia guztiak. Denboraren 
makina sortu du 2ttorrek, eta, ate ma-
giko horri esker, denboran zehar bi-



‘3TXULO’

ZER:
Haur eta gaztetxoentzako saio 
fikzionatu berria.

NON:
ETB3 telebista katean. 

ORDUTEGIA:
8:20ean, 13:15ean eta 19:35ean. Goizeko 
eta eguerdiko saioak 12 minutu ingu-
rukoak dira; arratsaldekoak 20 minutu 
ingurukoak.

PROTAGONISTAK:
4ra (Amancay Gaztañaga), 2ttor (Iker 
Galartza) eta Xbel (Zuriñe Hidalgo) 
protagonistak; horien lagun Sasi eta 
Laino galtzerdiak; eta Sorgintxulo saio-
an ezagun egin zen Gorritxo animazioz 
egindako iratxoa.

WEBGUNEA:
http://www.eitb.eus/eu/hiru3

i
daiatzeko gaitasuna dute pertsonaiek. 
Hala, historiako pasarteei buruz hitz 
egiteko eta pertsonaia famadunak 
ezagutzeko aukera ematen du saioak, 
Ane Rotaetxe zuzendariaren esane-
tan. Bizikleta noiz eta nork asmatu 
zuen gogora ekarri dute, adibidez, 
edo noiz zapaldu zuten lehenengoz 
ilargia, edo nor zen Picasso. 

‘Mikrotxuloak’
Telesail forma duten tarteez gain, 
3txulo saioak atal berezituak ere 
baditu: mikrotxuloak. Tarte horietan 
sukaldaritza, eskulanak, esperimen-
tuak, zientzia, historia eta antzeko 
gaiak lantzen dituzte, saioaren asmoa 
haurrak entretenitzea ez ezik, haurrak 
gauzak ikastea ere bai baita. Gainera, 
Sorgintxulo-n bezala, Euskal Herriko 
neska-mutikoek saio berrian ere parte 
hartzeko aukera dute. Hala, marraz-
kiak bidaltzen dituzte eta urtebete-
tzeetan ingurukoak zoriontzen. Eduki 
guztiak ETBko webgunean jartzen 
dituzte, ETB3 kateak duen atalean.

Egunero, hiru tarte emititzen dituz-
te: goizetan, eguerdietan eta arratsal-
de-iluntze partean; 8:20an, 13:15ean 
eta 19:35ean zehazki. Goizeko eta 
eguerdiko saioak hamabi minutu 
ingurukoak dira; arratsaldekoek ge-
hiago irauten dute: ordu-erdi inguru. 

Eguneko beste bi saioetako fikzioak 
errepikatzen dituzte iluntzean, eta 
berriren bat txertatzen dute. 

4ra, 2ttor eta Xbel dira protagonista 
nagusiak, baina saioaren amaieran 
beti agerten dira Sasi eta Laino gal-
tzerdiak ere. Sofa azpian ezkutatuta 
egoten dira bi galtzerdiok, baina, 
amaiera aldera, ezkutalekua utzi eta 
denen aurrera agertzen dira, saioan 
ikusi eta ikasitakoak labur-labur 
kontatzera, inori zalantzarik geratu 
bazaio ere, gauzak argitzera. Gorritxo 
ere oso maiz inguratzen da, gauza 
berriak ikasteko irrikaz izaten baita 
gehienean iratxoa. Sorgintxulo saioan 
Zuri eta Tor aztiarekin trikimailu, 
errezeta eta bitxikeria mordoxka 
bat ikasi zituen, baina jakin gosez 
jarraitzen du oraindik. 3txulo etxeko 
egongelan saltsa badagoela jakin du, 
Xbelen etxera agertzen da tarteka-
marteka, gauza berriak ikasteko 
amorratzen. Sei pertsonaien artean, 
haurrak “entretenitzeko eta diber-
titzeko” saioa osatu dute. “Haurren 
egunerokotasuneko gaien, gauzen eta 
kezken inguruan egiten dute berba, 
baina beti umorez”, saioaren zuzen-
dariak zehaztu bezala; denboraren 
lorratzetan, nondik gatozen, nor 
garen eta nora goazen jakitea garran-
tzitsua baita.



H
ogei bat guraso batzartuta 
geunden. Gure seme-alabak 
Iruñeko Joaquín Maya 
Musika Eskolako ikasleak 

ziren. Aste batzuk lehenago jakina-
razi ziguten ikasturte hartan bertan 
behera geldituko zirela Musika 
lengoaia ikasgaiaren euskarazko 
klaseak. Ordura arte urte batzuk 
eginak zituzten gure seme-alabek 
euskaraz ikasten bertako irakasle 
elebidunen borondate onari esker.

Aferaren funtsa lehenagotik 
zetorren. Iruñeko Musika Esko-
lan, legez, ez zegoen euskarazko 
lerrorako lanposturik, baina ikasle 
euskaldunen eskaerak gora egiten 
zuen neurrian eta irakasle batzuk 
elebidunak izanik, ikaslegoaren es-
kakizunari erantzuten hasi zitzaion 
eskola, irakasleen borondate onari 
esker.

Arazoak eztanda eginen zuen 
lehenago edo geroago, baina urte 
hartan, jakin ahal izan genuenez, 
klaseak euskaraz hartu nahi zituz-

ten ikasleak, zegoeneko, %50etik 
gora ziren. Gehienek nahi zuten 
musika euskaraz ikasi. Eta Eskolak 
ez zituen behar bezain bertze bo-
rondate oneko irakasle elebidun.

Batzartuta geunden gurasook 
euskarazko klaseen aldarrikapena 
antolatzeko asmoz elkartu ginen 
eta, zereginen artean, Eskolako 
Zuzendaritzarekin eta Udaletxeko 
Hezkuntza arloko zinegotzi ardura-
dunarekin hitzordua egiteko hautua 
egin genuen. Hasteko, tenperatura 
hartu nahi genien erabakimen gaita-
suna zuten botere guneetan.

Eskolako Zuzendariarekin izan-
dako solasaldian gauzak oso 
garbi zeuden: legea bete beharrean 
zeuden, ordura arte ematen ziren 
euskara klaseak ez ziren berezkoak 
baizik eta irakasleen borondatez 
ahalbidetuak eta... Bai, egoeraren 
erroa politikoa zela Udala ez zego-
elako prest zabaltzeko Udal Musika 
eskolan euskarazko lerroa.

Udaletxeko Hezkuntza Saileko 

zinegotzi arduradun jaunak, bere 
aldetik, esaldi bakar batean la-
burbildu zuen begi aitzinean zuen 
korapiloa: “Por la caridad entró la 
peste”. Irakasleen borondate onari 
esker euskara hedatua zen Musika 
eskolan eta orain komeriak zituen 
geldiarazteko.

Iruñeko Udaletxeko hezkuntza 
Zinegotzi hura izan zen, gerora, 
Nafarroako Foru Komunitateko 
Hezkuntza Kontseilari. José Iribas 
deitzen da. Hark utzi du Iruñeko 
eta Nafarroa Garaiko hezkuntza 
sistema/lurraldea euskararendako 
minatuta. José Iribas: “Karidadea-
gatik sartu zen izurritea”.

Gaur, aldaketaren Gobernuak 
D ereduaren bitartez eskaeraren 
tamainari erantzuteko urratsa egin 
nahi duen bakoitzean, mina batek 
eztanda egiten du. Erantzuna ezin 
da izan aitzina egiteari uztea, minak 
desaktibatzea eta haien eztandaren 
burrunbari ezentzunarena egitea 
baizik.

ATZEKO ATETIK

IZURRITEA IRUÑEKO MUSIKA 
ESKOLAN SARTU ZENEKOA 
GAIZKA ARANGUREN  KAZETARIA






